
ምስጋና 

ይህን ጥናት በማዘጋጀት፣ በማሰልጠንና በማረም ያገለገላችሁትን 

ወገኖች ጌታ በነገር ሁሉ አብዝቶ ይባርካችሁ። (መዝ 20፥1-8) 

የጥናት ቡድኖችን የምታስተባብሩ አስተባባሪዎች እና ጥናቱን 

የምታስጠኑ መሪዎች ሁሉ ጌታ ሁለንተናዊ ስኬት እንዲሰጣችሁ የዘወትር 

ጸሎታችን ነው። ለረዥም ጊዜ በየሳምንቱ ተሰጥታችሁ ስለምትፈጽሙት 

አገልግሎት ጌታ ብድራታችሁን ይክፈል።(1 ቆሮ 15፡58) በተለይም 

ለረዥም አመታት በቃሉ ገበታ ዙሪያ መቀመጥን ምርጫችሁ 

ያደረጋችሁትን ወንድሞች እና እህቶች ለእግዚአብሔር ቃል ያላችሁ 

ረሃብና አክብሮት አገልግሎታችንን በትጋት እንድናደርገው ምክንያት 

ስለሆናችሁን ስለ እናንተ ጌታን ከልባችን እንባርካለን!! 

ይህን የቡድን ጥናት መጽሐፍ ለመሥራት የቤተ ክርስቲያኒቷ 

የመጽሐፍ ቅዱስ ጥናት ዝግጅት ክፍል የበኩሉን ጥረት አድርጓል። ይህ 

የጥናት መጽሐፍ ለጌታ ክብር በህይወታችን ለበረከት እና በአገልግሎታችን  

ለብዙ ፍሬ ምክንያት ይሁንልን።   

የኢትዮጵያውያን ወንጌላዊት ባፕትስት ቤተ ክርስቲያን ትምህርት ክፍል  



3 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

 

  

የማቴዎስ ወንጌል ጥናት 

የጥናቱ አጠቃላይ መግቢያ 

መጽሐፍ ቅዱስ 66 የተለያዩ መጽሐፍቶችን የያዘ ሲሆን 39ኙ 

በብሉይ ኪዳን እና 27ቱ በአዲስ ኪዳን ይገኛሉ። የማቴዎስ ወንጌል 

ከአዲስ ኪዳን 27 መጽሐፍት በቅደም ተከተል የመጀመሪያው ሲሆን 

ከሶስቱ ተመሳሳይ ወንጌላት ማለትም ማርቆስና ከሉቃስ አንዱ ነው። ይህ 

ወንጌል የተጻፈው በመጀመሪያው ሃምሳዎቹ ዓ/ም እንደሆነ ይታወቃል። 

ከብሉይ ኪዳን መጽሐፍት ብዙ ጥቅሶች ከተጠቀሱት የአዲስ ኪዳን 

መጽሐፍት አንዱ ነው። 

ይህ ወንጌል የተጻፈው ከ12ቱ ደቀ መዛሙርት በአንዱ ሲሆን ጸኃፊው 

ክርስቶስን ከማወቁ በፊት ቀራጭ ነበር። ስሙም ሌዊ ተብሎ ይታወቅ 

የነበረው ማቴዎስ እንደሆነ ብዙዎች ይስማማሉ። እንደሚታወቀው 

በአይሁድ ህብረተሰብ ቀራጮች ብዙ ተቀባይነት ያላቸው ሰዎች 

እንዳልነበሩ የታወቀ ነው (ሉቃ 5፡27-32 ይነበብ) ። 

የማቴዎስ ወንጌል የቅርብ አድማጮቹ ወይም ተቀባዮቹ አይሁዶች 

ሲሆኑ ከንጉስ ዳዊት ዘር የተወለደ ክርስቶስ መሲህ ወይም ሌሎችን 

ለማዳን የተቀባ ንጉስ መሆኑን ማስተማር ነው። በዚህም ምክንያት ከሉቃስ 

ወንጌል በስተቀር በሌሎች ወንጌላት የማናየውን የክርስቶን የዘር ሀረግ 

ከሉቃስ በተለየ አቀራረብ ተጽፎ እናገኛለን (ማቴ 1፡1-17)። ይህ አዳኝ 



4 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

ደግሞ እንደ እንደ እግዚአብሔር ቃል ኪዳን የተወለደ የዳዊት ዘር እና 

የአብርሃም ዘር እንደሆነ ማቴዎስ ነግሮናል። ወንጌል ለዓለም ሁሉ የተሰጠ 

የምሥራች እንደሆነ የሚናገር ታላቁ ተልዕኮ ያለበት መጽሐፍ ነው (ማቴ 

28፡19-20) ።  

  ይህ ወንጌል 28 ምዕራፎች ያሉት ሲሆን ከምዕራፍ 1፡1-4፡11 

በክርስቶስ ማንነት ላይ ያተኮረ ትረካ ሲሆን ከምዕራፍ 5-28 ደግሞ 

ክርስቶስ በድርጊት ጀምሮ ትምህርትን እያፈራረቀ በማስተማር 

አገልግሎቱን ያጠቃለለ መሆኑ የሚያሳይ ነው። በአጭሩ የመጽሐፉ 

ሁለተኛ ክፍል በአምስት ታላላቅ የገላጻ ትምህርቶች ላይ የተመሠረተ 

ሲሆን የመጨረሻ 28፡16-20 ያለው ክፍል መደምደሚያ ትምህርት 

እንደሆነ ብዙዎች ይስማማሉ።  ትምህርቱም የሚገኘው በማቴ ከምዕራፍ 

5-7፣ማቴ ምዕራፍ 10፣ ማቴ ምዕራፍ 13 ፣ ማቴ ምዕራፍ 18፣ ማቴ 

ምዕራፍ 23-25 እና መደምደሚያው ማቴ 28፡16-28 ይሆናል። በሁሉም 

ባይሆነም በትምህርቶቹ መጨረሻ ላይ “ትምህርቱንም በጨረሰ ወይም 

በፈጸመ ጊዜ” ይላል (ለምሳሌ ማቴ 7፡28-29፣11፡1 ወዘተ)።  ይህ ዓይነት 

መዋቅር ሆነ ተብሎ የተቀነባበረ መሆኑን የወንጌል ተርጓሚዎችና 

አስተማሪዎች ይስማማሉ። ወንጌሉ መግቢያና (ማቴ 1-2) ብርቱ ጥሪ 

የሚያቀርብ መደምደሚያ አለው (ማቴ 28፡16-20) ።1  

በተጨማሪም ይህ ወንጌል በአምስት መከፈሉ ማቴዎስ ከአምስቱ 

የሙሴ ሕግ መጽሐፍት ጋር አገናዝቦ ማቅረቡን ያመለክት ይሆናል ብለው 
                                                        
1  ስለ አወቃቀር የተሻለ ለማወቅ በመጨረሻ ገጽ ስለ ማቴወስ ወንጌል አወቃቀር የተጻፈውን ተመልከቱ። 



5 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

ብዙዎች ያምናሉ። ይህ ጥሩ ተቀባይነት ያለው ሐሳብ ነው። ምናልባትም 

ወንጌሉን እንደ አዲስ ኪዳን የሕግ መጽሐፍት (ቶራ)፣ ኢየሱስን ደግሞ 

እንደ ያህዌ መሴ ደግሞ እንደ ደቀ ማዛሙርት ትምህርት ያደርገዋል። 

በተለይም የተራራውን ስብከት ማቴ 5-7 መመልከት ጥሩ ማስረጃ 

ይሆናል።  

ያህዌ ለእስራኤላዊያን ህግን እንደሰጠ (ዘጸ 19-20)2 ጌታ ኢየሱስም 

ለደቀ መዛሙርቱ ይህን ህግ በተሻለ መልኩ ማቅረቡ ለጽሑፉ ጥሩ ውበት 

ይሰጠዋል። ክርስቶስ በማቴዎስ በወንጌል ያስተማረው ጠንካራ ትምህርት 

ለአዲስ ኪዳን መሠረታዊ የህይወት መመሪያ ነው። እስራኤላዊያን ህግን 

መጠበቅና ማስተማር ይጠበቅባቸው እንደነበረ ሐዋርያትም ከጌታ 

የተቀበሉትን ህግ እንዲጠብቁና እንዲያስተምሩ ታዘዋል። 

ጸሎት፦ ይህን መጽሐፍ ስናጠና ጌታ በመንፈሱ እውነተኛ ደቀ 

መዛሙርት እንድንሆን ይርዳን ደግሞም በተለያዩ ችግሮቻችን ላይም 

የእርሱ እጆች በመካከላችን ለበረከት እንዲሆንና እንዲሁም ይህን ታላቁን 

ታልዕኮ ለሌሎች ለማካፈል ክብራችንን እንድንተው ጸጋው ይርዳን። 

አሜን! 

 

 

 

 
                                                        
2
 ጊዜ ሲኖራችሁ ለተጨማሪ እውቀት አዲሱን መደበኛ ትርጉም ገጽ 1432 ይመልከቱ 

የመግቢያ ጥናት የመወያያ ጥያቄዎች 

1. ከማቴዎስ ወንጌል ጥናት በፊት ካጠናችሁ ጥናት ምን እንደ ቀረላችሁ 

አካፍሉ።  

2. ስለ ማቴዎስ ወንጌል የምታውቁትን ነገር ለቡድኑ አካፍሉ  

ለምሳሌ፦ 

፩. ይህ ወንጌል በዋናነት በወቅቱ የተጻፈው ለማን ነው? 

፪. የክርስቶስ የዘር ግንድ መዘርዘሩ ለምን ይጠቅማል? 

3. ሉቃ 5፡27-32 በማንበብ ስለ ማቴዎስ ምን እንደተረዳችሁ ተወያዩ 

፩. የአይሁዳዊያን ችግር ምን ነበር 

፪. ጌታ ወደ ምድር የመጣበት ዓላማ ምንድ ነው 

4. በማቴዎስ ወንጌል የተጠቀሱትን አምስቱን የትምህርት ክፍሎች 

ጥቀሱ (በቃላችሁ ለመያዝ ሞክሩ) የትምህርቶቹን መደምደሚያዎች 

በምን እናውቃለን? 

5. የማቴዎስ ወንጌል ከሙሴ የህግ መጽሐፍት ጋር እንዴት ሊነጻጸር 

ይችላል። ልዩነቱና አንድነቱስ ምንድ ነው? 

6. ጥቂት ደቂቃዎችን ወስደን ከዛሬ ጀምሮ የሚኖረን የጥናት እና 

የኅብረት ጊዜ የበረከት እንዲሆንልን በጌታ ፊት እንጸልይ። 

ጌታ በታላቅ ሞገሱ ከእኛ ጋር ይሁን! 

 

 



7 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

የማቴዎስ ወንጌል ትምህርቶች ጥናት  

ክፍል አንድ 

ጥናት አንድ 

ማቴ 5፡1-16 

ዓላማ፦ የእግዚአብሔር መንግሥት ዜጋዎች ባህሪያትን፥ የደስታቸውን 

ፍሬና ሊያስከፍላቸው የሚችለውን ዋጋ በማሳየት፤ የራሳችንን 

ህይወት እንድንመረምር ማሳሰብ። 

መግቢያ፦ 

የማቴዎስ ወንጌል የመጀመሪያ ትምህርት ያለው በማቴ ወንጌል 

ከምዕራፍ 5-7 ባለው ክፍል ነው። ይህም ክፍል የሚገኘው “የተራራው 

ስብከት” ተብሎ የሚታወቀው የጌታችን የኢየሱስ ክርስቶስ ትምህርት 

ሲሆን የሚከተሉትን ሶስት ዋና ዋና ትምህርቶችን ይይዛል። የመጀመሪያው 

ስለ ብጹዓን የተነገረ (ማቴ 5፡1-12) ሲሆን ሁለተኛው ደግሞ ስለ ሥነ 

ምግባር የተሰጠ ትምህርት (ማቴ 5፡13-20፣ማቴ 6፡1-7፡23) እና ሶስተኛው 

ክፍል ደግሞ በኢየሱስ የስነ ምግባር ትምህርትና በአይሁዶች ወግ መካከል 

ያለው ተነጻጻሪነትን የሚያስተምር ትምህርት ነው (ማቴ 5፡21-28) ። 

በመጨረሻም ትምህርቱ የሚያጠቃልለው ትምህርቱን በሥራ ላይ ማዋል 

ምን ያህል እጅግ አስፈላጊ መሆኑን በመንገር ነው (ማቴ 7፡28-29) ። 

በማቴ 5:1-2 የምንመለከተው የመክፈቻ አሳብ ከዘጸአት 20፡21 ጋር 

የሚመሳል ነገር አለው። በዘጸአት 20፡21 እግዚአብሔር በተራራው ላይ፥ 

ህዝቡ ርቀው ቆመው፥ ሙሴ ወደ እግዚአብሔር ቀርቦ እንደበረ 

ተዘርዝሯል። በማቴ 5:1-2 ደግሞ ኢየሱስ በተራራው ላይ ሆኖ ፥ 

ደቀመዛሙቱ እና ህዝቡ ሰብስቦ አፉን ከፍቶ ሲያስተምራቸው እናያለን።  

ይህ የሚያሳየው 1) ኢየሱስ ያኔ በሲና ተራራ የተናገረው ያህዌ እርሱ 

እንደሆነ ወይም ከእርሱ ጋር አንድ እንደሆነ 2) ደቀ መዛሙርቱ የሙሴ 

አገልግሎት እንዳላቸው 3) አሁን ኢየሱስ በዚህ ስብከቱ የአዲስ ኪዳንን 

ህግ ለደቀ መዛሙርቱ እየሰጠ መሆኑን ያሳያል።  

 

የመወያያ ጥያቄዎች  

1. በመግቢያው መሰረት ስለ ማቴ ወንጌል 5-7 ያለውን ጠቅላላ ነገር 

ተወያዩ። 

2. በማቴ 5:1-2 ያለው የመክፈቻ ሃሳብ በዘጸአት 19፡25-20፡17 

ከሰፈረው ሃሳብ ጋር ያለው መመሳሰልና ልዩነት ምንድን ነው? 

በዝርዝር ተወያዩበት። 

3. ቁጥር 3 ጀምሮ “ብፁዓን” የሚለውን ቃል በመደጋገም ተጠቅሶል።  

ስለ ቃሉ ትርጉም ተወያዩበት።  

4. በመንፈስ ድሆች የሆኑ ብፁዓን ናቸው ማለት ምን ማለት ነው?  

(የሚከተሉትን ክፍሎች ተመልከቱ በኢሳያስ 61:1-3 ፥  ምሳሌ 

29:23)  

5. በመንፈስ ድሃ የመሆን ውጤቱ ምንድን ነው? ከዚህ አንጻር ራስህን 

እንዴት ታያለህ? 

6. እንደ እግዚአብሔር ፈቃድ የሆነ ሃዘን ምን ዓይነት ነው? ምንስ 

ያስገኛል? 2ቆሮ 7:10 

7.  በማቴ 5፡5 የዋህ የሚለው የቃሉ ትርጉም ተወያዩበት “የዋሆች 

ብፁዓን ናቸው፥ ምድርን ይወርሳሉና።” ሲል ምን ማለቱ ነው?      

 የዋህ መሆንና ምድርን መውረስ እንዴት ይዛመዳሉ? (መዝ. 

37:9፣ 11,29) 

  የዋህ የመሆኛው መንገድ ወይንም ሚስጢሩ ምንድን ነው 

ትላለህ? 

8. ቁ. 6 ጽድቅን መራብና መጠማት ምንድን ነው? (ማቴ5:6) ጽድቅን 

የሚራቡና የሚጠሙ ብድራትስ ምንድን ነው?  (መዝ 106:1-3 

ምሳሌ 11፡5-6 ) 

9. በማቴ 5:7 “የሚምሩ ብፁዓን ናቸው፥ ይማራሉና” ሲል ምን ማለቱ 

ነው? ስለ መሲሁ ከተተነበየው ጋር በማስተያየት ተነጋገሩበት። (ኢሳ. 

49:10፣ 13፣ 54:8፥10፤ 60:10 ዘካ 10:6) 

10. በማቴ 5፡ 8 “ልበ ንጹሖች” ማለት ምንድን ነው? የተረዳኽውን 

አካፍል።  

  እግዚአብሔርን ከማየት ጋር ለምንድነው የተያያዘው ትላለህ? 

ዘጽ. 33:18-23; ከዮሐ 1:14፤ 14:8-9 

11. “የሚያስተራርቁ ብፁዓን ናቸው” ማለት ምን ማለት ነው? 

የእግዚአብሔር ልጆች ይባላሉና ሲል ምን ያመለክታል? በ2ቆሮንቶስ 

5:18-21 ኢሳያስ 9፡6-7  

12. ቁ. 10 ስለ ጽድቅ መሰደድ ምንድን ነው? መንግሥተ ሰማያት የእነርሱ 

ከመሆኗ ጋር እንዴት ይገናኛል?  2ጢሞ 3:12  በ1ኛ ጴጥሮስ 4:13-14   

13. ከዛሬው ጥናት ከተማርከው አንዱን እንዴት በህይወትህ 

እንደምትተገብረው ለቡድንህ አካፍል። 

14. በቁ. 11 የእግዚአብሔር ልጆች ይደርስባችኋል፥ ይናገሩባችኋል 

የተባሉትን ቃላቶች ጽንሰ አሳብ ከባህርያቸው አንጻር ተወያዩባቸው። 

ከምን የተነሳ ነው በዚህ የሚያልፉት?  

15. በቁ. 12 መሠረት በመከራ ሲያልፉ በምን አይነት ልብ ነው እንዲሆኑ 

የተመከሩት? የቀደሙት ነቢያትም በመከራ ከማለፋቸው የምንማረው 

ነገር ምንድን ነው? 

16. በቁ.13 የእግዚአብሔር ልጆች በዓለም ላይ ስለሚኖራቸው ተጽዕኖ 

የተገለጸው እንዴት ነው? ይህን ለመግልጽ የተጠቀመበትን ምሳሌ እና 

የአማኞችን ባህርይ በማነጻጸር ተወያዩባቸው። 

17. ከቁ13-14  ጨውና ብርሃን እንደመሆናቸው መጠን ሊሆኑ 

የማይገባቸው ምንድን ነው?  

18. ማቴ 5፡ 15-16 ለአካሄዳችንም ሆነ ለህይወታችን በዙሪያችን  ያሉትን 

ሰዎችን በማሰብ መጠንቀቅ የሚኖርብን ለምንድን ነው? 

19. በቁጥር 16 መሠረት የመንግሥት ልጆች በህይወታቸው የባህሪይ 

ጥራት፣ በዕለት ኑሮቸው ስልፍ ለመጽናት አብይ ምክንያታቸው 

ምንድን ነው? ዛሬ በነገር ሁሉ ለማን ነው የምንኖረው? እንዴትስ 

ይገለጻል? 

 

መደምደሚያ፦ 

የእግዚአብሔር መንግስት ዜጋዎችን ልዩ የሚያደርጋቸውን 

ማንነታቸውን ምን እንደሚመስል ነው ጌታ ያስተማረው። እነዚህ 

“ብፁዓን” የተባሉ ስለራሳቸው ያላቸው መረዳት፤ ያለ ጌታቸው አንዳች 

እንዳልሆኑ ነው። ስለራሳቸው ኃጢአትና ስለ ዓለም ኃጢአት የሚያለቅሱ 

ናቸው። የህያወታቸው ዓላማ አምላክ፥ ጌታና አባታቸው የሆነውን 

የእግዚአብሔርን ባህርይ ማንጸባረቅ ነው። 

ምንም እንኳን ህይወታቸው በመልካም ነገር የተሞላ ቢሆንም፥ 

ከሰልፍ ነጻ የሆነ አይደለም። ዓለም እሰየው መልካም ባህርይና ምግባር 

አላችሁ አትላቸውም፤ እንዳውም መከራና ፍዳን ታሳያቸዋለች። 

በተቃራኒው በሰማይ ያለው አባታቸው ደግሞ አለም የማታውቀውን ሰላም 

ይሰጣቸዋል።  

ጥናት ሁለት 

ማቴ 5፡17-48 

ዓላማ፦ እውነተኛ የጽድቅ ኑሮ ከውስጥ የማንነት ለውጥ ጀምሮ፥ የሰማይ 

አባታችንን እየመሰልን በየዕለቱ የምንኖረው ክቡር ህይወት መሆኑን 

ማስገንዘብ። 

መግቢያ፦ 

የብሉይ ህግን በመጠበቅ ማንም ጌታን ያስደሰተ አልነበረም። አዲሱ 

ኪዳን ግን ከብሉይ  አድርግና አታድርግ ትእዛዝ በተለየ መንገድ የልብ 

ለውጥን በመቀበል  የላቀ ሥነ ምግባርን የሚጠይቅ መሆኑን እንማራለን። 

ይህን ህግ የሚጠብቁ ወይም በዚህ የሚተዳደሩ በብርታታቸው ሳይሆን፤ 

በመንፈሱ እና በጸጋ አስደናቂ እገዛ ነው።   

በዛሬው ጥናታችን የእግዚአብሔር መንግሥት ልጆች የሚተዳደሩበት 

ህግ ውጫዊ ከሆነ ድርጊት ያለፈ እንደሆነና የህይወት ለውጥን የሚጠይቅ 

መሆኑን እንመለከታለን። በተጨማሪ ጌታችን “ህግን ልፈጽም እንጂ ልሽር 

አለመጣሁም” ሲል ምን ማለቱ እንደሆነም እናያለን።  

የመወያያ ጥያቄዎች 

1. በማቴ 5፡17 ሕግንና ነቢያትን የሚለው አባባል ምን ማለት ነው? 

ጌታ ልፈጽም እንጂ ለመሻር አልመጣሁም” ሲልስ ምን ለማለት 

ነው? 

2. ስለህግ ማቴ 5፡ 18-20 የተጠቀሱትን አሳቦች በሚከተሉት ነጥቦች 

ዙሪያ ተወያዩባቸው። 

 ስለህግ በቁጥር 18 ምንድን ነው የተጠቀሰው? 

 በቁ.19 መሰረት ከህግ ጋር በተያያዘ የተጠቀሰው መርገምና 

በረከት እንዴት ነው? 

 በ ቁጥር 20 “ጽድቃችሁ ከጻፎችና ከፈሪሳውያን ጽድቅ 

ካልበለጠ ወደ መንግሥተ ሰማይ አትገቡም” የሚለው አባባል 

ምንድ ነው? 

3. ከቁ.21-22 ላይ የተጠቀሰው የብሉይ ህግ እንዴት ነው የተገለጸው? 

ፍርዱስ?  

4. ጌታ “እኔ ግን” በማለት ከዚህ በማያያዝ የጠቀሳቸው ሦስት ፍርድ 

የተገባቸው ነገሮች ምንድን ናቸው? አትግደል ከሚለው ጋርስ 

እንዴት ይያያዛሉ? 

5. ከቁ.23-26 በወንድማማቾች መካከል ያለውን ችግር ለመፍታት 

የቀረበው ምክር ምንድን ነው?  

6. ከቁ.27-30 የተጠቀሰው ህግ ምንድን ነው? መንሰኤውን 

አስመልክቶ የጌታ ትምህርት ምንድን ነው? መፍትሄውስ? 

7. “አውጣት”፥ “ቁረጣት” እያለ የሚናገረው መልዕክቱ ምንድን ነው? 

ምንስ ማለት ነው? 

8. ከቁ.31-32 ስለፍቺ የተሰጠው ትዕዛዝ ምንድን ነው?  

 “እግዚአብሔር ያጣመረውን እንግዲህ ሰው አይለየው።” እና 

“ከጥንት ግን እንዲህ አልነበረም” የሚሉት አባባሎች ምን 

ያስተምሩናል? 

 እንደ ምክንያት የቀረበውና የሚያስከትለው በደልስ ምንድን 

ነው?   

 ቀደም ብሎ ከተሰጠው ትምህርት ጋር እንዴት ይያያዛል?   

(ለውይይት የሚረዱ ጥቅሶች በዘዳግም 24:1-4፤ ማር. 10፡1-

12፤ ሉቃስ 16:18፣ ማቴ 19:3-9) 

9. በቁ.37 እና በያዕ 5፡12 በመመልከት ስለ መኃላ  የተጠቀሰውን 

ተወያዩበት። 

10. ማቴ 5፡33-36 በማን እና በምን ነው እንዳትምል የተባለው? 

ለምን? 

 ከሚከተሉት የብሉይ ጥቅሶች ጋር በማነጻጸር ተመልከቱት። 

(ዘጸ 20:7 ዘሌ. 19:12፥ ዘዳ 5:11፥ 6:3፥23:21-23 

11. ከቁ 38-41 በቀልን አስመልክቶ የክርስቶስ ትምህርት ምንድ ነው? 

ለሚጎዱህ፥ ሰዎች እንድትሰጥ የሚጠበቅብህ ምላሽ ምንድን ነው?  

12.  በቁ. 42 እንድናበድራቸው አለያም እንድንሰጣቸው ለሚጠይቁን 

ምላሻችን መሆን ያለበት ምንድን ነው?  ከዘጸ 22:25፥ መዝ 37:26፥ 

ጋር ተመልከቱት።  

13. ከ44-45 እኔ ግን እላችኋለሁ በማለት ጌታ፤  

  በሰጠው አራት ጥንድ ተጻራሪ አሳቦች ላይ ተነጋገሩ።  

 ምን ትሆኑ ዘንድ ነው እነዚህን ድርጊቶች አድርጉ የሚለው?  

 ይህ የሚያመለክተው ድነትን ነው ወይስ ሌላ ነገር? 

 እንዲያደርጉት የሚሰጣቸው ተጨማሪ ምክንያት ምንድን 

ነው? 

14. ከቁ.46-47 ወንድሞችን ከሌሎች ጋር በማነጻጸር ምን ዋጋ፥ ምንስ 

ብልጫ አላችሁ የሚላቸው ስለምንድ ነው? (ከሉቃስ 6:32-35 

አብራችሁ ተመልከቱ) ይህ ስለእያንዳንዳችን ኅብረት ምን 

ያሳስበናል? 

15. “የሰማይ አባታችሁ ፍጹም እንደ ሆነ እናንተ ፍጹማን ሁኑ” ሲል 

ምን ማለቱ ነው? 

  በምዕራፉ ውስጥ ከተሰጡት ሃሳቦች ጋር እንዴት ይያያዛል?  

 ይህ ሃሳብ እንደ አማኝ የግል ህይወትህን በተመለከተ ምን 

ያሳስብሃል? 

16. ከዛሬው ጥናት ይህን ማድረግ እንደሚገባኝ ተረድቻለሁ 

የምትለውን ለቡድንህ አካፍል። 

መደመደሚያ 

የእግዚአብሔር መንግሥት ዜጋዎች ህይወት ቅድስና የተሟላና 

ለሌሎች አብነት ያለው መልካም ምግባር ነው። በብሉይ የነበረው ህግን 

የመጠበቅ ጉዳይ ለድርድር የሚቀርብ ሳይሆን ለመጠበቅና ላለመጠብቅ 

ምክንያቱ የሆነው የውስጥ ማንነት ላይ ያተኮረ ነው። ህጉን ለመተላለፍ 

ምክንያት ሰው በልቡ ያለ የምኞት ሁኔታ እንደሆነ እንመለከታለን። 

የህጉ ባለቤት የሆነ ጌታ ኢየሱስ የሚያስተምረው ልባችንን 

እንድንመረምርና ወደ እርሱ እንድንጠጋጋ ነው። የሰማይ አባታቸውና 

ከሰማይ የወረደው አዳኝና ጌታ ያለውን ባህርይ የሚያሳይ የህይወት ጥሪ 

ነው። የክፍሉ መዝጊያ ላይ እንደተጠቀሰው የእግዚአብሔር መንግሥት 

ልጆች በባህርያቸው “የሰማዩ አባታችሁ ፍጹም እንደ ሆነ እናንተ ፍጹማን 

ሁኑ” በሚለው ሀረግ የተጠቃለለ ነው። ይህም የእኛ ህይወት እንዲሆን 

ጌታ ጸጋውን ያብዛልን።   

ጥናት  ሶስት 

ማቴ 6፡1-18 

ለታይታ ያልሆነ እውነተኛ መልካም ስራ 

 

ዓላማ፦ አማኝ የሚያደርጋቸውን መልካም ነገር ለሰው ለመታየት ሲል 

እንዳያደርግ ለማስገንዘብ። 

መግቢያ 

እግዚአብሔር በቃሉ የሚያዛቸውን መልካም ነገሮች ሁሉ ማድረግ 

መልካም ነው፤ ነገር ግን መልካም ተግባር ነው ብለን የምንፈጽመው ሁሉ 

በእግዚአብሔር ዘንድ ተቀባይነት ይኖረዋል ማለት አይደለም። የትም 

ፍጪው ዱቄቱን ብቻ አምጪው እንደሚባለው አይነት ተረት አይደለም። 

እግዚአብሔር መልካም ነገር ማድረጋችንን ብቻ  ሳይሆን የሚያየው ፤ 

የምናደርገውን እንዴት ባለ መንገድ እንደምናደርገው እና ለምን 

እንደምናደርገው ሁሉ ሳይቀር ይመለከታል። ስለዚህም ከእግዚአሔር ቃል 

ጋር በተጣረሰ መንገድ ተጉዘን የምናደርገው ማናቸውም ነገር የቱንም ያህል 

መልካም ቢመስል እግዚአብሔር እንደ መልካም ተግባር ሳይሆን እንደ 

እኩይ ተግባር ነው የሚያየው። 

ልክ እንዲሁ በማቴ 6፡1-18 ባለው ክፍል ለታይታ የሚደረጉ 

መልካም ስራዎች በሙሉ በእግዚአብሔር ዘንድ ዋጋ እና ተቀባይነት 

እንደሌላቸው ያሳስባል። ስለዚህም ሕዝበ ክርስቲያን (አማኞች) በጌታ 

ዘንድ የተወደደ እና ተቀባይነት ያለው ነገር ለመስራት መልካም ስራቸውን 

የሚያደርጉት ከሰው ክብር ለማግኘት ወይንም ለታይታ ሳይሆን፣ በንጹህ 

ልብ ጌታን ስለሚወዱ እና እሱን ደስ ለማሰኘት ከመፈለግ የተነሳ ብቻ 

ሊሆን እንደሚገባ ያሳስባል። 

በማቴ 6 የምዕራፉ መጀመሪያ ላይ ማቴዎስ “ለሰዎች ትታዩ ዘንድ 

ምጽዋታችሁን በፊታቸው እንዳታደርጉ ተጠንቀቁ” ይላል። ይህ በቁ.1  

“ምጽዋት” የሚለው ቃል በአማርኛ ትርጉም ላይ በድጋሚ በቁ 2 እና 4 

ላይ በመጠቀሱ፣ ከቁ 1-4 ያለው ክፍል የሚናገርው ስለተመሳሳይ ነገር 

ሊመስል ይችላል። ሆኖም ግን በቁ 1 ላይ ያለው ቃል ትክክለኛ ትርጉሙ 

“የጽድቅ ሥራ” ወይንም “መልካም ሥራ” የሚል ነው። ስለዚህም በቁ 1 

ላይ ያለው ጥቅስ “ለሰዎች ትታዩ ዘንድ መልካም ስራችሁን እንዳታደርጉ 

ተጠንቀቁ” የሚል አሳብ ያዘለ ነው። 

የመወያያ ጥያቄዎች 

1. ማቴ 6፡1 ላይ የተጠቀሰው ምጽዋት የሚለው ቃል በቁ 2 እና 4 ላይ 

ከሚጠቅሰው ምጽዋት ማድረግ የሚለየው በምንድን ነው? 

2. ማቴ 6፡ 1-18 ከተጠቀሱት ሦስቱ መንፈሳዊ ልምምዶች በዝርዝር 

ተነጋገሩባቸው።  

3. ምጽዋት ማድረግ መጸለይ እና መጾም በመንፈሳዊ ህይወታችን ላይ 

ሚጨምረው ፋይዳ ምንድን ነው ትላለህ?  

4. ማቴ 6፡1-6 የታይታ ፍጆታን ብቻ አስበን ማድረግ የሌለብንን ለምንድን 

ነው ትላለህ?   

- ይህ ክፍል የምናደርገውን መልካም ነገር ሰው ቢያየው ችግር 

ይኖረዋል ብሎ ነው የሚያስተምረን? 

- ከማቴ 5፡13-16  ካለው ሃሳብ ጋርስ እንዴት ነው ሊስማማ 

የሚችለው ? 

5. ይህ ክፍል በመደጋገም ስለ ግብዞች ይናገራል። 

- ግብዝ ማለት ምን ማለት ነው?  

- በማቴ 23፡27-28 ያለው ክፍል ስለ ግብዝነት ባህርይ ምን 

ይነግረናል? 

- ግብዝነት በእግዚአብሔር ዘንድ ዋጋ የማይኖረው ለምድን ነው? 

6. ለምንድን አንዳድ ሰዎች የሚያደርጉትን ነገር ለታይታ የሚያደርጉት 

ትላለህ? 

7. በማቴ 6፡7 ላይ ጸሎትን እንደ አሕዛብ እንዳንደግም ታዘናል? ለምን? 

- ጸሎትን እንደ አሕዛብ ብንደጋግም ችግሩ ምንድን ነው? 

- ጸሎት ማለት ራሱ ምንድን ነው? 

8. ጌታ ምሳሌውን እንድንከተለው ያስተማረን የሐዋሪያት ጸሎት 

የሚያስተምረን ምንድን ነው? 

9. በዳን 9፡3 ላይ ዳንኤል በጾመበት ጊዜ ያደርገውን ያንብቡ። ለታይታ 

የሚጾም ሰው ከዳንኤል ጋር ሲነጻጸር እንዴት ነው የሚለየው? 

መደምደሚያ 

መጽሐፍ ቅዱስ እንደሚያስተምረን ሰውን ያዳነው የዘላለምን 

ሕይወት እንዲቀበል ብቻ ሳይሆን በዚህ የምድር ላይ ኑሮው መልካምን 

ሥራ እንዲሰራም ጭምር ነው (ኤፌ 2፡2-10)። ሆኖም ግን አማኝ መልካም 

ሥራ የሚሰራው ለእግዚአብሔር ክብር፣ በቅንነት እና እግዚአብሔርን 

ከመውደድ የተነሳ እንጂ ለግል ክብር፣ ወይንም ሌላውን ሰው “ድንቅ ነው” 

ለማስባል አይደለም (1ኛ ቆሮ 10፡31)። እግዚአብሔር መንፈስ ስለሆነ፣ 

በውስጣችን እና በአጠገባችን ቢኖርም አናየውም። እኛ ባናየውም ግን እሱ 

በስውር ያየናል (ማቴ 6፡4፣ 6 እና 18)። እግዚአብሔር ሲያይ ግን 

እንደስው ከውጭ መመጽወታችንን፣ ወይንም መጸለያችንን እና 

መጾማችንን ብቻ ሳይሆን፣ ከበስተጀርባ ያለውንም አላማችንን ያውቃል፤  

እሱ “የልብንም ስሜት እና አሳብ ይመረምራልና” (ዕብ 4፡12)። ስለዚህ 

ለምናደርገው መልካም ነገር ሁሉ ከጌታ ዘንድ ዋጋ እንድናገኝበት ነገሮችን 

የምናደርግበትን ምክኒያት ወይንም ዓላማ ልንመረምር ይገባናል። 

ጥናት  አራት    

ማቴ 6፡19-34 

ጌታን እና የጌታ የሆነውን እንጂ ዓለምን እና የዓለም የሆነውን አትውደዱ 

(ለጌታ ወይንስ ለገንዘብ?) 

ዓላማ፦  

ጌታን ያመነ ሰው በዓለም ላይ ብዙ ፈተናዎች እንዳሉት አውቆ  

ነፍሱን ከሚያደክሙ ከተላያዩ ነገሮች ራሱን መጠበቅ እንዳለበት 

ማስገንዘብ (በተለይም  በዚህ ክፍል መሠረት ከገንዘብ ፍቅር ራሱን 

እንዲጠብቅ ማሳሰብ) 

መግቢያ 

በማቴ 6፡24 ላይ የተዘገበው እውነት ሙሉውን የዛሬውን ጥናታችንን 

ሊጠቀልልልን ይችላል። “ለሁለት ጌቶች መገዛት የሚቻለው ማንም የለም፤ 

ወይ አንዱን ይንቃል ሁለተኛውንም ይወዳል፤ ወይ ወደ አንዱ ይጠጋል 

ሁለተኛውንም ይንቃል፤ ለእግዚአብሔር እና ለገንዘብ መገዛት አትችሉም።

” በዚህ ጥቅስ ውስጥ ጌታ የሚያሳስበን ሁለት ነጥቦች አሉ። አንደኛው 

የቅደም ተከተል ወይንም የማበላለጥ ጉዳይ ነው። ሰው በአንድ ጊዜ ልቡን 

በእኩል ደረጃ ለእግዚአብሔር እና ለገንዘብ መስጠት አይችልም። ወይ 

ገንዘብ ከእግዚአብሔር በልጦበት፣ ለእግዚአብሔር እና ለሥራው ግድ 

የለሽ ሆኖ፣ ለገንዘብ ሲሯሯጥ ራሱን ያገኘዋል፣ አልያም እግዚአብሔር 

በልጦበት ገንዘብን ንቆት ይኖራል። ስለዚህ ሰው ቅደም ተከተሉን 

ሊያስተካክለው ይገባል። በክርስቲያን ዘንድ ግን፣ ገንዘብ ጌታ ሳይሆን 

ሊሆን የሚገባው መገልገያ (ባርያ) ነው። ለአማኝ እግዚአብሔር ብቻ ነው 

ጌታው ሊሆን የሚገባው። ሁለተኛው፣ እግዚአብሔር ሙሉ ልባችንን 

ሊገዛው እንደሚፈልገው ሁሉ፣ ገንዘብ፣ ሀብት፣ ንብረት የሚባለው ነገር፣ 

ሙሉ ልባችንን ገዝቶ ከእግዚአብሔር ሊነጥለን የሚችል አደገኛ ወጥመድ 

ነው። ሰው ልቡን ከሰጠው፣ ገንዘብ ሰውን ከእግዚአብሔር ያርቃል። 

ሀብት ማካበት፣ ገንዘብ ማጠራቀም፣ መድከም እና ደሞዝ ማግኘት 

ኃጢአት አይደለም ወይንም በመጽሐፍ ቅዱስ አልተከለከለም። 

እንዲያውም እንዲህ ያለው ነገር በመጽሐፍ ቅዱስ የተደገፈ ጤነኛ ነገር 

ነው። ይህ ነገር ችግር የሚሆነው፣ ሰው የሚኖረው ገንዘብ ለማካበት 

ሲሆን፣ የየዕለት መሻት እና ጥማቱ ባለው ላይ መጨመር ብቻ ሲሆን፣ 

ለእግዚአብሔ መንግስት መስራት እና መድከም የሚባል ነገር መኖሩ 

ጠፍቶበት፣ ድካሙ ለራሱ ብቻ ለማጠራቀም ሲሆን፣ ካገኘው ሃብት ለጌታ 

የሚገባውን አስረኛ ለመስጠት መሰሰት ሲጀመር፣ ያለው በረከት በልጦበት 

ልቡን ለጌታ ማስገዛት ሲያቅተው ያኔ ችግር ይሆናል። ያኔ ገንዘብ ጌታ ሆነ 

ማለት ይሆናል፤ ሰውየም የገንዘብ ባሪያ ሆነ ማለት ይሆናል (ሉቃ 18፡18-

30 ያለውን ታሪክ ያወዳድሩ)። 

ታዲያ አማኝ እንዴት ነው ራሱ ለእግዚአብሔር ተገዝቶ፣ ገንዘብን ግን 

ተገዢ አድርጎ መኖር የሚችለው? በዛሬ ጥናታችን፣ የማቴዎስ ወንጌል 

ምዕራፍ 6 ከቁ 19-24 ባለው ክፍል በመደገፍ፣ ለዚህ ጥያቄ ክፍሉ 

የሚነገረንን ሦስት እውነቶች እንመለከታልን። አማኝ የእግዚአብሔር እና 

የገንዘብ ትክክለኛ ቦታ ሳይዛባበት መኖር የሚችለው አንደኛ ሀብቱ እና 

ልቡ በሰማይ ሲሆን፣ ሁለተኛ፣ ገንዘብን እና እግዚአብሔርን 

የሚመለከትበት አስተያየት ጤነኛ ሲሆን እና በሦስተኛ ደረጃ አስቀድሞ 

የሚፈልገው የእግዚአብሔርን መንግስት እና ጽድቅ ሲሆን ነው። 

የመወያያ ጥያቄዎች 

1. በማቴ 6፡19 -20 ባለው ክፍል መዝገብ ተብሎ የተጠቀሰው 

የሚያመለክተው ምንድነው? 

2. በቁ. 19 “ለእናንተ በምድር ላይ መዝገብ አትሰብስቡ” ሲል ምን ማለት 

ነው? ሀብትን ማዳበር፣ ገንዘብ ለነገ ማስቀመጥ ኃጢአት ነው ማለት 

ነው? 

3. ሰው በሰማይ መዝገብ የሚሰበስበው እንዴት ነው?  በምድር ላይ 

ከሚሰበሰበው መዝገብስ ጋር ልዩነቱ ምንድን ነው? 

4. ማቴ 6፡.24 ለሁለት ጌቶች መገዛት አትችሉም  የተባለው ለምድን 

ነው? እንዴት ነው ገንዘብ ጌታ የሚሆነው? 

5. ሰው በህይወቱ  እግዚአብሔርን እና መንግስቱን አስቀድሞ መኖር 

የሚችለው እንዴት ነው? በምሳሌ ማስረዳት ትችላላችሁ? 

6. በማቴ 6፡25-31 አትጨነቁ  የሚለን ለምንድን ነው? ጭንቀታችንንስ 

የምናስወግደው እንዴት ነው? ማሰብ እና ጭንቀት ልዩነቱ ምንድ ነው? 

ከ 1ጴጥ 5፡7 በማስተያያት ተወያዩበት። 

7. ከመጽሐፍ ቅዱስ ውስጥ ፣ ሳይጨነቁ እግዚአብሔር በቸርነቱ እየመገበ 

ያኖራቸውን እነማንን ታስታውሳለህ?  

8. በአጠቃላይ ከዛሬው ትምህርታችን ምን ተማርክ? 

መደምደሚያ 

ከላይ የዘረዘርነውን በሌላ አባባል ለመጠቅለል፣ ሰውን 

ከእግዚአብሔር የሚነጥል ወጥመድ እና መሻት ዓለማዊ ምኞት ይባላል።  

ገንዘብን መውደድ አንደኛው እና አደገኛው ዓለማዊ ምኞት ነው። ገንዘብ 

በራሱ ምንም ችግር ባይኖረውም፣ ግን እሱን መውደድ የእግዚአብሔርን 

ቦታ እና አምላክነት የሚሻማ ነገር ነው። ስለዚህ ሰው ዓለምን ሊጠላ፣ 

በምድር ላይ ሀብትን ማካበት ብቻ ትቶ አስቀድሞ ሰማያዊ መዝገብ 

ሊሰበስብ ይገባል። የእግዚአብሔርም ቃል ዓለምን እንድንጠላ እና ፈቃዱን 

ግን እንድናደርግ ይመክረናል። 1 ዮሐ 3፡15~17 “ዓለምን ወይም በዓለም 

ያሉትን አትውደዱ፤ በዓለም ያለው ሁሉ እርሱም የሥጋ ምኞትና የዓይን 

አምሮት ስለ ገንዘብም መመካት ከዓለም ስለ ሆነ እንጂ ከአባት ስላልሆነ፥ 

ማንም ዓለምን ቢወድ የአባት ፍቅር በእርሱ ውስጥ የለም … ዓለሙም 

ምኞቱም ያልፋሉ፤ የእግዚአብሔርን ፈቃድ የሚያደርግ ግን ለዘላለም 

ይኖራል።” 

ክፍል ፩ 

ጥናት  አምስት 

የንባብ ክፍል ማቴ 7፡1-5 

የጥናቱ ዓላማ፥  

በዚህ ጥናት በሌሎች ሰዎች ላይ ከመፍረድ እንድንቆጠብ እና 

እንድንጠነቀቅ የእግዚአብሔር ቃል የሚያስተምረንን ማየት ነው። 

መግቢያ፥  

የእግዚአብሔር ቃል በብዙ ስፍራ በሌላ ሰው ላይ ፍርድ 

ከማስተላለፋችን በፊት መጠንቀቅ እንዳሚገባን ያስተምረናል። በተለይም 

በዚህ ምዕራፍ የመጀመሪያዎቹ አምስት ቁጥሮች ላይ ጌታ እየሱስ በሌሎች 

ላይ ከመፍረዳችን አስቀድመን ስለ እራሳችን ህይመው እና ስለ ጉድለታችን 

ሚዛናዊ እና ጤናማ ግንዛቤ ወይንም እይታ እንዲኖረን ያሳስበናል። ስለ 

እራሳችን ሚዛናዊ እና ጤናማ ግንዛቤ የሚኖረን ከሆነ በሌሎች ላይ 

በትንሹም ሆነ በትልቁ  ፈጥነን የምንፈርድባቸው ከመሆን ያድነናል፥እርሱም 

ብቻ አይደለም  በአጸፋውም ሌሎች በእኛ ላይ  ከሚሰነዝሩብን ፍርድ 

እናመልጣለን ። 

የመወያያ ጥያቄዎች 

1. ማቴ 7፡1-2 አትፍረዱ የሚለውን ሀሳብ እንዴት ትረዱታላችሁ? በምንም 

መልኩ መፍረድ አንችልም ማለት ነው? ይብራራ። 

2. ይፈረድባችኃል የሚለውን ሃሳብ እንዴት ትረዱታላችሁ? የሚፈርድብንስ 

ማን ነው? ህሊናችን ምን ሚና ይኖረዋል ትላለህ? 

3. ማቴ 7፡ 3 መሰረት በወንድም ወይንም በእህት አለያም በሌላ ሰው ላይ 

ያለውን ጉድፍ ማየት በራሱ ምን ችግር አለበት? 

4. ማቴ 7፡4 በሌላው ሰው ላይ የሚፈርድው ሰው መሰረታዊው ችግር ምን 

መሆኑን ነው የሚያመለክተን? መክ 2፡14 ስለ ጠቢብ ዓይኖች ምን 

ይናገረል? 

5. ማቴ 7፡ 5፡ መሰረት አንድ ሰው በሌላ ሰው ላይ ያለውን ጉድፍ ከማውጣቱ 

በፊት እራሱ እንዲያደርግ የተመክረው ምንድነው?  

6. ቁ. 5 የራስ ስህተት እያለ ሌላውን ለማረም አስቸጋሪ የሚያደርገው ምንድን 

ነው? አጥርቶ ማየት ማለት ምን ማለት ነው? 

7. እንደ እግዚአብሔር ቃል እይታችን የተስተካከለ ቢሆን ትክክል በሆነና 

ባልሆነ ጉዳይ ላይ መፍረድ እንችላለን ወይንስ አንችልም? ከዚህ ክፍል 

አንጻር እግዚአብሔር ጻድቅ ፈራጅ ነው ስንል ምን ማለታችን ነው?  

8. በ 1ቆሮ5፡ 1-5 እና 6፡1-5 በማንበብ በክፍሉ ስላለው ሃሳብ በስፋት 

ተነጋገሩበት። ከዚህ ጥናት ጋር እንዴት ይገናኛል። 

9. ከዛሬው ጥናት ውስጥህን በተለየ መንገድ የነካው ነገር ካለ ወይንም 

ጥያቄ ካለ አካፍል። 

 

መደምደሚያ፥ 

በሌላው ሰው ላይ የምናየውን ጉድለት ማጉላት በጣም ቀላል እና 

ምንም ጥረት ወይንም መንፈሳዊነት የማይጠይቅ ጉዳይ ነው። ይሁን እንጂ 

በሌላው ሰው ላይ ስንፈርድ ሌሎች በአጸፋው በፈረድንባችው ፍርድ 

እንዲፈርዱብን ከማድረጉም ባሻገር መንፈሳዊ ህይወትችንን የሚጎዳው 

መሆኑ መታሰብ ይኖርበታል። የእግዚአሔር ቃል እንደሚያስተምረን  

በሌላው ሰው ላይ ከመፍረዳችን አስቀድመን እራሳችንን ብንመለከት 

ወይንም ብናይ በቂ የሆነ ልናስተካክለው እና ልንሻሻልበት የሚገባን 

ክፍተት ወይንም ጉድለት ይኖረናል።  ስለዚህ እንደ ጠቢብ ዓይኖች 

እራሳችንን የምንመለከትበት እና ዓይኖቻችንም አጥርተው በትክክል 

እንዲያዩ  ጌታ እንዲረዳን መጸለይ ያስፈልገናል። 

ማቴ 7፡1-29 

ክፍል  ፪ 

ጥናት ስድስት 

የንባብ ክፍል ማቴ 7፡16-29 

የጥናቱ ዓላማ፥  

ጌታ ኢየሱስ በህይወት ዙሪያ ያስትማራቸውን እውነታዎችን  እና 

የአማኝ ሥነ ምግባሮችን በማየት በሥራ ላይ እንድናውል ለማገዝ ነው። 

መግቢያ፥  

ጌታ ኢየሱስ ከደቀመዛሙርት ጋር በነበረበት ጊዜ በብዙ ርዕሰ 

ጉዳዮች ላይ ትምህርት እና ማብራሪያ ይሰጣቸው እንደነበር ግልጽ ነው። 

በዚህ ምዕራፍ ከቁጥር ስድስት እስከ ቁጥር ሃያ ዘጠኝ ድርስ ጌታ ስለ 

ተለያዩ ጉዳዮች  ለደቀ መዛሙርት እና ይሰሙት ለነበሩት ህዝብ 

ያስተማረውን በመመልከት፥ ለመንፈሳዊ ህይወታችንም ሆነ በዚህ በምድር 

ላይ በምንኖርበት ዘመን በተግባር ላይ ብናውላቸው ብዙ ፍሬ 

የምናፈራበት እና ሌሎችንም የምንጠቅምበት እንደሚሆን ምንም ጥያቄ 

አይኖረውም። 

የመወያያ ጥያቄዎች 

1. በማቴ 7፡6. ጌታ ኢየሱስ የሚያስጠነቅቀው እውነት ምንድነው? 

2. በማቴ 7፡7-11 ጌታ ኢየሱስ ስለ ጸሎት ያስተማራቸውን እውነቶች 

በዝርዝር ተነጋገሩበት፡ 

3. በዚህ መሰረት የምንለምነውን ሁሉ እንቀበላለን ማለት ነው? ቁ.11 ስለ 

ጸሎታችን መልስ ምን ያስረዳናል? 

4. በማቴ 7፡12 መሠረት ህግም ነቢያትም ይህ ነውና የሚለውን ትምህርት 

እንዴት ትረዱታላችሁ? ተወያዩ 

5. ማቴ 7፡ 13-14 በጠበበው እና በፊው ደጅ ምሳሌ መካከል ያለው 

ልዩነት ምንድን ነው? የተጓዦቹ ቁጥር ማነስና መብዛት ከምን የተነሳ? 

6. ማቴ 7፡15-23 ጌታ የሰጠው ማስጠንቀቂያ ዓይነት ችግር በዚህ ዘመን 

አለ? እንግዲያውስ ማድረግ ያለብን ምድነው? 

7. ማቴ 7፡.24-27 ስለ ቤተሰሪው የተሰጠውን ምሳሌ ተወያዩበት። ለእኛ 

ምን ይጠቅማል። 

8. ማቴ 7፡ 28-29 የጌታ ኢየሱስ አሰተምህሮት ከጻፎቹ የሚለይበት 

እንዴት እንደነበር የተረዳችሁትን አካፍሉ? 

9. ከዛሬ ጥናት ምን ተረዳን? 

መደምደሚያ፡- 

ጌታ ኢየሱስ በምድር ለሶስት ዓመት ተኩል ከደቀመዛሙርቱ ጋር 

በመሆን አብዛኛውን ጊዜውን ያሳለፈው ደቀመዛሙርቱንና ህዝቡን 

በማስተማር ነበር። በዚህም ጌታ ለትምህርት የሰጠውን ከፍ ያለ ስፍራ 

ከመገንዘብ ባሻገር፥ ጌታ በአብዛኛው ትኩረት በመስጠት ያስተማረባቸው 

ርዕሶች ስንመለከት ስለ እግዚአብሔር መንግስት፣ ስለ ጸሎት፣ ስለ 

መጨረሻው ዘመን፣ ስለ ሐሰተኛ ነቢያት፣ ስለ እውነተኛ መንፈሳዊ ህይወት 

ሆኖ እናያለን። ስለዚህ በዛሬው ጥናት የተመለክትናቸው ሃሳቦች ጌታ 

በምድረ በነበረበት ያተኮረባቸው ርዕሶች ስለሆኑ በአንድም ሆነ በሌላ 

መንገድ በህይወታችን ላይ ሊያመጡ የሚችሉት ተጽዖኖ በቀላሉ መታየት 

ስለሌለበት፥ በዚህ ክፍል በተመለከትናቸው የጌታ ትምህርቶች የእራሳችንን 

መንፈሳዊ ህይወት የዘመናችንን ሁኔታን ልንመረምርበት እና ልንመዝንበት 

የምንችል መሆኑን ልናስምርበት ያስፈልገናል። 

ጥናት  ሰባት 

የንባብ ክፍል: - ማቴ 10:1-15 

የመከሩ ጌታ አገልጋዮችና የተሰጣቸው መመሪያ 

ዓላማ:-   

የወንጌል ሥርጭት ከመከሩ ጌታ ከኢየሱስ የተሰጠ ትዕዛዝ መሆኑን 

ተገንዝበን ድርሻችንን እንድንወጣ ለማሳሰብ 

መግቢያ:- 

ይህ ክፍል በማቴዎስ ወንጌል ሁለተኛው የትምህርት ክፍል ነው። 

በማቴዎስ ወንጌል ምዕራፍ 9:37-38 ጌታ ኢየሱስ ለደቀ መዛሙርቱ በዛ 

ያሉ የመከሩ ሰራተኞች እንደሚያስፈልጉና ለዚህም ደግሞ መጸለይ 

እንዳለባቸው ሲያሳስባቸው እንመለከታለን፥፥ይህ ክፍል ለማቴዎሰ ወንጌል 

ምዕራፍ 10 እንደ መሸጋገሪያ ሆኖ እናየዋለን። በዚህ ምዕራፍ 

የመጀመሪያው ክፍል ጥናት አስራ አምስት ቁጥሮችን እናያለን። 

የመወያያ ጥያቄዎች 

1. በመግቢያው መሰረት ከማቴዎስ ምዕራፍ 9 ቁጥር 37-38 ምን እንረዳለን? 

2. በማቴዎስ 10:1ና 10:8 መሰረት ለደቀ መዛሙርቱ የተሰጠው ሥልጣን 

በዝርዝር ያብራሩ? 

3. ከአስራ ሁለቱ ሐዋርያት መሃል የምታስታውስቱን ስም ይጥቀሱ? 

 

4. በማቴ 10፡5-15 ለደቀ መዛሙርቱ የተሰጣቸውን ትዕዛዝ በዝርዝር ያብራሩ  

5. በማቴዎስ 10:5 መሰረት:- “በአሕዛብ መንገድ አትሂዱ ፤ወደ 

ሳምራውያንም ከተማ አትግቡ” የሚለውን እንዴት ትረዳዋለህ? 

6. በማቴ10:8-10 ያለውን የስንቅና ትጥቅ ማግኛ መመሪያ ከሉቃስ 22:35-36 

ጋር በማነጻጸር ያብራሩ 

7. በሐዋርያት ዘመን ወንጌል በመጀመሪያ ቀጥሎ  በመጨረሻም የተነገረው 

ለማን ነበር ? (ማቴ። 10:6፣ ሮሜ 1:16) 

8. የወንጌል ስብከት በዋጋ ሳይሆን በነጻ የሚሰበክ ቢሆንም ፥ “ለሰራተኛ 

ምግቡ ይገባዋላና” ሲል ግን ምን ማለቱ ነው ? (ማቴ:-10:10) 

9. በዚህ ጥቅስ መሰረት ጓዝ መያዝ/ማብዛት የተከለከለበት ምክንያት 

ለምንድን ነው ይላሉ፧ (ማቴ:- 10:9-10፣ ማር:- 6:8-9) 

10. በማቴ 10:12-14 መሰረት የሚከተሉትን ምን ማለት እንደሆነ አብራሩ? 

 ሰላምታ ስጡ 

 የእግራችሁን ትቢያ አራግፉ 

11. ቁ. 15 ሰዶምና ጎመራ ለርኩሰት የታጠቁና የእግዚአብሔርንም 

መልዕክተኞች ላለመስማት የቆሙ ምሳሌዎች ነበሩ። ለመሆኑ 

ኃጢአታቸው ምን ነበር? (ዘፍ:- 19:4-9፣ ሕዝ:- 16: 48-50) 

12. ቁ. 15 “በፍርድ ቀን” የተባለው የትኛው ቀን ነው፧  

 

መደምደሚያ 

እግዚአብሔር ለመንግሥቱ ሥራ ሠራተኞችን ጥሪ ያደርጋል። 

ለዚህም ደግሞ ትክክለኛ ሰዎች እንዲገኙ ቤተ ክርስቲያን መጸለይ 

አለባት። የመከሩ ጌታ አብሮን የሚሠራ አምላክ ስለሆነ ራሳችንን 

መስጠት እንደ ታላቅ እድልም መቁጠር አለብን።  

 

 

 

 

 

 

 

 



34 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

ጥናት  ስምንት 

የወንጌል መልዕክተኛና ለመከራ የሚጠበቅበት ምላሽ 

የንባብ ክፍል:- ማቴ 10:16-42 

ዓላማ:- 

በወንጌል ስብከት ምክንያት የሚደርስብንን መከራ እንዴት መወጣት 

እንዳለብን ለማስገንዘብ:: 

መግቢያ:- 

የመንግስቱን ወንጌል ስናሰራጭ ለሚያጋጥሙን ተግዳሮቶች ከጅምሩ 

ምላሻችን ምን ሊሆን እንደሚገባው ማቴ:- 10:16 እንደ እባብ ልባሞች፤ 

እንደ ርግብም የዋሆች ሁኑ በማለት ይመክረናል። ስለሆነም ባንድ በኩል 

ራሳችንን ከጉዳት ለመጠበቅ እንደ እባብ ብልህ መሆን ሲኖርብን በሌላ 

በኩል ደግሞ እግዚአብሔር ሊያደርግልን ባለው ጥበቃና እንክብካቤ ተስፋ 

በማድረግ በየዋህነት ልንታዘዘው እንደሚገባ ይጠቁመናል። በጥቅሉ 

ራሳችንን በመግዛት በአግባብ እንድንኖር ጥበብ ይሰጠን ዘንድ 

እግዚአብሔርን መጠየቅ እንዳለበን የሚያስገነዝበን ነው። 

የመወያያ ጥያቄዎች 

1. በመግቢያው መሰረት እንደ በጎች በተኩላዎች መካከል ስንላክ እንደ 

እባብና እንደ እርግብ መሆን ያለብን ለምንድን ነው? (ቁ.16 ይመልከቱ)። 

2. ቁ.17-19, 21 ወንጌልን ስናሰራጭ ሰዎች ሊያደርሱብን የሚችሉትን 

መከራ በዝርዝር ተነጋገሩበት 

3. በቁ. 22 “እስከ መጨረሻ የሚጸና” ሲል ምን ማለት ነው? 

4. ቁ. 23 ....ወደ ሌላይቱ ሽሹ፤ እውነት እላችኋለሁና፥ የሰው ልጅ 

እስኪመጣ ድረስ የእስራኤልን ከተማዎች አትዘልቁም። ይህን ጥቅስ 

በዝርዝር ተነጋገሩበት:: 

5. ቁ. 18 “ እንደ በጎች በተኩላዎች መካከል…”  “ስለ እኔ”...” የሚሉትን 

አባባሎች ተነጋገሩባቸው። 

6. ቁ.19-20 መንፈስ ቅዱስ ራሱ በጊዜው የሚያስፈልገውን ምላሽ 

በልባችንና በአፋችን ያስቀምጣል ሲል ምን ማለቱ ነው? 

7. በማቴ 10: 24-25 የተገለጸውን ሃሳብ እንዴት ትረዳዋለህ?  

8. በማቴ 10: 27 “በጨለማ የምነግራችሁን በብርሃን ተናገሩ፤ በጆሮም 

የምትሰሙትን በሰገነት ላይ ስበኩ” የሚለው ሃሳብ ምንድን ነው? 

9. በማቴ 10: 29-31 ሁለት ድንቢጦች ከእኛ ጋር የተመሳሰሉበትን አባባል 

እንዴት ትረዳዋለህ? 

10. ከቁ. 34-36 የሰላሙ አለቃ ጌታ ኢየሱስ በምድር ላይ ሰላምን 

ለማምጣት የመጣሁ አይምሰላችሁ፤ ሰይፍን እንጂ ማለቱ ለምንድን 

ነው? 

11. ማቴ 10፡ 38-39 መስቀል መሸከም ማለት ምን ማለት ነው ?  

12. ማቴዎስ 10:40-42 ያለውን ክፍል በዝርዝር ተነጋገሩበት። 

መደምደሚያ 

 ወንጌል በዚህ ዓለም ላይ ያለውን የጠላታችንን የዲያቢሎስን ምሽግ 

ሰባሪ መሳሪያ ስለሆነ ምሽጉ ሲሰበርበት እጅግ ይበሳጫል። ስለዚህ 

ባይችልም እንኳን ይህንን ወንጌል ለማስቆም ያለውን ሁሉ ኃይል 

ይጠቀማል። ሰዎችም ክፉውን የሥጋቸውን ፍላጎቶችን ለመፈጸም ሲጥሩ 

በሌሎች ላይ መከራን ሊያመጡ ይችላሉ። በዚህም ምክንያት ወንጌልን 

ስንሰብክ የተለያዩ መከራዎች ቢገጥሙን እንኳን ጌታ በዓለም ሳላችሁ 

መከራ አለባችሁ ብሎ ስለ ተናገረ ተስፋ ሳንቆርጥ ይህንን የምስራች 

ማወጅ አለብን። ታላቅ ተስፋ እንደተሰጠን ልንረሳ አያስፈልልግም። 

የእርሱ አብርሆት ከእኛ ጋር እንደሆነ መርሳት አያስፈልገንም። ይህ ታላቅ 

ተስፋ ነው። 

ሜቴ 13 
የእግዚአብሔር መንግስት ትምህርቶች በምሳሌ 

 
አጠቃላይ መግቢያ 
 
 ምሳሌ ማለት ምን ማለት ነው? ምሳሌ ማለት ለአንድ ትምህርት 

ወይም መግባቢያ ዓላማ በአጠገብ ወይም በጎን ማስቀመጥ ማለት ነው። 

ዋናው ዓላማውም ትምህርትን በማመሳሰል ለማስተማር ይሆናል። ይህ 

ክፍል ከአምስቱ ትምህርቶች ሶስተኛው ክፍል ነው። በምሳሌ ማስተማር 

ስሚዎች በቀላሉ ትምህርትን መያዝ እንዲችሉ በብዙ ይረዳል። በብዙ 

ባህሎች በምሳሌ ማሳወቅና ማስተማር የታወቀ ነገር ነው። ጌታ ኢየሱስ 

የእግዚአብሔርን መንግስት  በብዙ ምሳሌ ያስተምርና ይገልጥ ነበር። 

ምሳሌ የሚታወቀውን ነገር በመጠቀም ስለማይታወቀው ነገር ሚስጥር 

ወይም ትምህርት የማስተማሪያ ዘዴ ነው። በወንጌላት ወደ 46 የሚሆኑ 

ምሳሌዎች ተጠቅሰው ይገኛል። ምሳሌን በትክክል ለመተርጎም ሙሉውን 

ክፍል ማንበብ አለብን። በማቴዎስ ወንጌል 13 ስምንት የሚሆኑ ምሳሌዎች 

ከትርጉማቸው ጋር ተጠቀሰው ይገኛሉ። የአይሁድ ጥላቻ በጌታ ላይ 

እየጨመረ እንደመጣ ከምዕራፍ 11-12 ያሳያል። ስለዚህ በማቴ 13 ላይ 

የተቀበሉት ማለትም በእርሱ ላይ ጥላቻ የሌላቸው ደቀ መዛሙርት 

ሚስጢሩ ስለሚገባቸው የእግዚአብሔርን መንግሥት ትምህርት ጌታ 

በምሳሌ ማስተማር ጀመረ።  

ጥናት  ዘጠኝ   
ክፍል ፩ 

የዘሪ ምሳሌ (የማቴ 13፡1-23)  

የክፍሉ መግቢያ 

የዘሪ ምሳሌ ለደቀ መዛሙርት ብቻ የተነገረ ሳይሆን በጊዜው ለነበሩት 

ህዝብ ሁሉ የተነገረ ትምህርት ነው። ማብራሪያው ግን የተነገረው ለደቀ 

መዛሙርት ብቻ ነው። የዚህ ምሳሌ ዋና መልዕክቱ ስለ ሰሚዎች የልብ 

ምላሽ ነው። ልባቸው የተቀበለ ጥሩ ምላሽ ሲሰጡ ሌሎች ደግሞ ፍሬ 

አልባ ምላሽ የሚሰጡ ናቸው። ልባቸው በቅንነት ለመስማት የተዘጋጀ 

ስላልሆነ አይገባቸውም። በማቴ 13፡1-23 ባለው ክፍል ከ1-9 የምሳሌው 

መግቢያ፣ከ10-17 የምሳሌ ዓላማ ሲሆን ከ18-23 ያለው ክፍል ደግሞ 

የምሳሌው ትርጉም ቀርቦ ይገኛል። 

ዘሮቹ የወደቁት አራት ዓይነት መሬት ላይ ነው። እንደዚሁም 

ፍሬያቸውም አራት ዓይነት ነው። መሬቱ እንደተቀበለው ፍሬ አላፈራም። 

የመሬቱ ዝግጅት እጅግ አስፈላጊ ነገር ነው። በዛሬው የጥናታችን 

የመጀመሪያውን ምሳሌ እንመለከታለን። 

የመወያያ ጥያቄዎች 

1. ምሳሌ ማለት ምን ማለት ነው? በምሳሌ ማስተማር ከሌላው 

የማስተማር ዘዴ ልዩነቱ ምንድ ነው? 

2. ምሳሌ የሚታወቀውን ነገር በመጠቀም የማይታወቀውን ነገር 

ሚስጥር ወይም ትምህርት የማስተማሪያ ዘዴ ነው። ይህንን አባባል 

አብራሩ? 

3. የመጽሐፍ ቅዱስ ምሳሌዎችን ስናነብ ሙሉውን ክፍል ማንበብ እጅግ 

እስፈላጊ ነው። ለምን? ተወያዩ።ማቴ 13፡1-23 ጠቅለል ያለ መልዕክቱ 

ምንድ ነው? 

4. የማቴ 13፡10-17 መሠረት ጌታ በምሳሌ ለምን እንዳስተማራቸው 

አብራሩ። የሰሚዎቹ ሽግር ምን ነበር? 

5. በማቴ 13፡18-23 ከ1-10 ጋር ያለው ግንኙነት ምንድ ነው?  

6. ከ18-23 ጊዜ ወስዳችሁ ተነጋገሩ፣በክፍሉ የተጠቀሱትን ምሳሌያዊ 

ንግግሮች ምንን ያመለክታሉ።  

ሀ. ዘር 

ለ. ዘር ዘሪ/ገበሬ 

ሐ. ወፍ 

መ. መሬት 

ሠ. ፍሬ 

7. በዚህ ምሳሌ ውስጥ የተጠቀሱት ሰሚዎች ችግራቸው ምን ነበር?  

8. ማቴ 13፡11-15 ይህን ክፍል ዛሬ ከማን ጋር ልናመሳስል እንችላለን 

ብላችሁ ታስባላችሁ?  

9. ከዚህ ትምህርት ምን እንማራለን? ከየትኛው ምድብ ይሆን ያለሁት 

(ፍሬ 30፣60፣100)? 

መደምደሚያ 

 የህይወትን ቃል ወደ ህዝቡ ጆሮ ለማስተላለፍ ክርስቶስ 

የተለያዩ ዘዴዎችን ተጠቅሟል። አንዱና ዋነኛው ዘዴ ማስተማር ነበር። 

በዚህ ክፍል ዘር የእግዚአብሔርን ቃል፣ ዘሪ ወንጌልን ወደ ሰው ልብ 

የሚናገረውን፣ መሬት የሰውን ልብ እና ፍሬ ደግሞ ድነትንና መንፈሳዊ 

ፍሬዎቹ ያመለክታል። ፍሬ ድነትን (ማቴ 7፡16) በመቀጠል ድነት  

ቅድስናን፣ክርስቲያናዊ ባህርይን ሥነ ምግባርንና መልካም ሥራን 

የሚያጠቃልል ነገር ነው (ሮሜ 6፡22፣ ገላ 5፡22-23፣ ሉቃ 10፡30)።  

የተዘራው ዘር በቅሎ ፍሬ ማፍራት ይጠበቅበታል። የሚገርመው በማቴ 

ወንገል 13 በተጠቀሰው የዘሪ ምሳሌ ሶስት አራተኛው (3/4ኛው) ዘር ፍሬ 

እንዳላፈራ እናያለን። ይህ አስደንጋጭ ነው። ወደ ጌታ ቤት ስንሄድ ወይም 

የጌታን ቃል በግላችን ስናነብ ልባችንን አዘጋጅተን መቅረብ አለብን። 

ጌታም እርሱን እና ሰውን በመውደድ ፍሬ ማፍራት አለብን። ለሌሎችም 

ይህ ዘር መብቀል እና ማፍራት እንዳለበት መንገር አለብን። ዕብራ 4፡12 

እንደሚነግረን የጌታ ቃል የሚሰራና ህያው ነው። 

ጥናት አሥር 

የእግዚአብሔር መንግስት ትምህርቶች በምሳሌ  

ክፍል ፪ 

የንባብ ክፍል 

ማቴዎስ 13፡24-30 እና 36- 43 

የእንክርዳድ ምሳሌ 

ዓላማ 

የዓለም መጨረሻ እስኪደርስ ድረስ በሰይጣን አሠራር ምክንያት ቤተ 

ክርስቲያን በመካከሏ የተለያዩ ዓይነት ሰዎች እንደሚመላለሱ አውቀን 

በግላችን ከተለያዩ መጽሐፍ ቅዱሳዊ ካልሆኑ ማታለሎች እና የሀሰት 

ትምህርቶች እየተጠበቀን መኖር እንድንችል ማሳሰብ። 

መግቢያ 

በማቴ 13፡1-23 ጥናት እንዳየነው ሰይጣን የመጀመሪያ ጥረቱ ሰዎች 

ካላስተዋሉ ከልባቸው የጌታን ቃል መልቀምና በተለያዩ ዘዴዎች ፍሬ 

እንዳያፈሩ ማድረግ ነው። ይህ ባይሳካለት በአማኞች መካከል እንክርዳድ 

መዝራት ይጀምራል። ማለትም ከልብ ያላመኑ ወይም በህይወታቸው 

ክርስቶስን ያልመሰከሩ አማኝ መሰሎችን በቤተ ክርስቲያን መካካል 

ያስቀምጣል። እነዚህ ሰዎች ብዙዎችን ያሰናክላሉ። ሰዎች ጠማማ 

መንገድንና የተጣመመ የእድገት መስመር እንዲከተሉም ያደርጋል። ጥልቅ 

በመሆነ መንገድ የሀሰት ትምህርትን ያሰራጫል። እነዚህ ሰዎች ወደ 

እግዚአብሔር መንግስት የሚገቡ ሳይሆኑ ከእውነተኛ አማኞች ጋር 



42 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

ተመሳስለው የሚኖሩና ህይወትን የማያገኙ ናቸው (ማቴ 7፡21-23)። 

ምክንያቱም በእንክርዳድ የተመሰሉ ስለሆኑ በመጨረሻ ከንጽህ ዘር ወይም 

ከምርት ጋር አይቀመጥም። ስለዚህ በዚህ ጥናት ይህንን ትምህርት 

እናያለን። 

የመወያያ ጥያቄዎች 

1. በማቴ 13፡23-30 የተጻፈው ምሳሌ ዋና ነገር ምንድ ነው? በዚህ 

ክፍል ጌታ ሊያተምራቸው የፈለገው ሁለት ነገሮች ምንድን ናቸው? 

2. በማቴ 13፡36-43 መሠረት 

 የጥሩ ዘር ዘሪ ማን ነበር 

 እርሻው የምን ምሳሌ ነው 

 ጥሩ ዘር የምን ምሳሌ ነው 

 እንክርዳዱስ? 

 በዚህ ክፍል ዲያብሎስ በምን ተመስሎ ይገኛል? 

 መከሩና አጫጆቹስ? 

3. ማቴ 13፡25 ጠላት ዘሩን የዘራው መቼ ነው? ለመዝራቱስ ምክንያት 

ምን ነበር? 

4. በዚህ ክፍል ሁለት ዓይነት ሰዎች በምሳሌው ተተርጉመው ይገኛሉ። 

እነማን ናቸው? በማብራራት ተወያዩ። 

5. ማቴ 13፡39-43 ባለው ክፍል የሚያሳዝነውና የሚያስደስተው ነገር 

ምንድ ነው? ምን ሃላፊነት አለብን? 

6. በዚህ ጥናት መሠረት ትክክለኛ እና ትክክለኛ ያልሆነውን በምን 

እናውቃለን? አብረውን የሚኖሩ ሀሰተኞች አሉ ማለት ነው? 

የሚያሳዝነው ነገር ምንድ ነው (ማቴ 7፡21-23)? 

7. ማቴ 7፡21-23 ከዚህ ጥናት ጋር ምን ግንኙነት አለው? 

8. ከዚህ ክፍል ስለ መጨረሻ ዘመን ምን እንማራለን? 

9. ከዛሬው ጥናት ለህይወታችን የቀረልን ቁልፍ ነገር ምንድ ነው? 

መደምደሚያ 

ክፉ በየቀኑ በእግዚአብሔር መንግስት መካከል እንክርዳድ ይዘራል። 

እንክርዳዱም በቅሎ ሊያድግ ሁሉ ይችላል። ነገር ግን ፍሬ ስለሌለው 

በመጨረሻ ዋናው እህል ሲሰበሰብ ተለይቶ ወደ እሳት ይገባል። ሠይጣን 

በተለያዩ መንገዶች ማለትም በውስጥና በውጭ ሰውን በማሳመጽና ሀሰትን 

በማስተማር ወንጌልን ለማዳፈን ቢሞክርም የጌታ ሥራ ሊያጠፋ 

አይችልም። በተጨማሪም ጌታ ዳግም ሲመጣ ሁሉም ነገር ይገለጣል። 

ልብን እና ተግባርን በግልጽ የሚያውቅ አምላክ በመጨረሽ ዋጋ 

ይከፍላል። ሰዎች ቤተ ክርስቲያን ስለተመላለሱ ብቻ ልድኑ አይችሉም። 

ፍሬያማ ልንሆን ይገባናል። የሀሰት ትምህርትን ለይተን ለማወቅ በጌታ ቃል 

እውቀት ልንሞላ ያስፈልገናል። 

ጥናት አሥራ አንድ 

የንባብ ክፍል        

ማቴዎስ 13፡31-35 

የእግዚአብሔር መንግስት ትምህርቶች (በምሳሌ) 

ክፍል ፫ 

የሰናፍንጭና የእርሾ ምሳሌ 

ዓላማ፦  

የእግዚአብሔር መንግስት ማለትም ቤተ ክርስቲያን ከጥቂት ተጀምሮ 

ያደገና የሚያድግ መሆኑንና ሰይጣንም ይሁን ሰው ሊያቆመው የማይችል 

ግዛት እንደሆነ ማስገንዘብ። 

መግቢያ 

ከዚህ በፊት ባለፉት ምሳሌዎች ጌታ ስዎችን ለማዳን ዘሩን ሲዘራ 

ሠይጣንም የራሱ እንክርዳድ እንደሚዘራ አጥንተናል። ይህም ብቻ ሳይሆን 

ቃሉን የሚሰሙት ሰዎችም እንደሚገባ የህይወት ምላሽ እንዳይሰጡ 

ማስተዋልን እንደሚሰርቅባቸውም አይተናል። በተጨማሪም ፍሬ አልባና 

እውነተኛ ያልሆነ ወንጌል በማሰራጨት የእግዚአብሔርን መንግስት/ቤተ 

ክርስቲያንን እንደሚዋጋም ተረድተናል። ነገር ግን አሁን በዚህ ክፍል 

ያለው ጥናት እንደሚያስተምረን የእግዚአብሔርን መንግስት ወይም ቤተ 

ክርስቲያንን ለማጥፋት ክፉ በብዙ መንገድ ቢታገልም ወንጌል ጥሶ 

እንደሚሰፋ ጌታ የሰናፍንጭና የእርሾ ምሳሌዎችን በመጠቀም  አስተማረ ። 

በግል ህይወታችንም እንደዚሁ ነን። ምንም ቢታገል አያሸንፈንም። 

የመወያያ ጥያቄዎች 

1. ይህ ጥናት ከዘሪ እና ከእንክርዳድ ምሳሌ ጋር ምና ግንኙነት 

ይኖረዋል ብላችሁ ታስባላችሁ። 

2. እግዚአብሔር ለአብርሃም አንዱ የገባለት ቃል ኪድን ምንድ ነበር 

(ዘፍ 12፡1-3፣ ዘፍ 17፡1-2፣ ኢያሱ 24፡3)። 

3. የእስራኤል ህዝብ ከየት ተነስተው እንደበዙ ተነጋገሩ (ዘጸ 1፡5፣ ዘጸ 

12፡37) 

4. እግዚአብሔር የእስራኤልን ህዝብ ቢያበዛም ህዝቡ እንዳይበዛ 

ሠይጣን የሞከረበትን መንገድ ተነጋገሩ። 

5. ጌታ ቤተ ክርስቲያንን ማብዛት ሲጀምር ከስንት እንደጀመረ ተወያዩ። 

6. ሠይጣን ከመጀመሪያ ጀምሮ ቤተ ክርስቲያንን ለማጥፋት ምን ምን 

እንደተቀመ ተወያዪ (ኢትዮጵያና ኤርትራ ስነበረው ስደት 

የሚታውቁ ነገር ካለ ተወያዩ)። 

7. የሰናፍጭ ቅንጣት ዘር ምሳሌ ከእስራዔል እና ከቤተክርስቲያን ታሪክ 

ጋር እንዴት እንደሚገናኝ በአጭሩ ተነጋጋሩ።  

8. ከዚህ ጥናት ምን እንማራለን? 

መደምደሚያ 

  የሰናፍጭ ቅንጣት ዘርና የእርሾ ምሳሌ የእግዚአብሔርን 

መንግሥት/የቤተ ክርስቲያንን ወይም የህዝቡን መሥፋትን ያስተምራል። 

ከአብርሃም ጀምሮ ህዝብ ለመመሥረት እግዚአብሔርን የከለከለው ኃይል 

አልነበረም። ጌታ ወደ ምድር መጥቶ የእግዚአብሔርን መንግሥት ሊያሰፋ 

የገሀነም ደጆችም ሊከለክሉት አልቻሉትም።በቤተ ክርስቲያን ታሪክም 

መንፈስ ቅዱስ ሥራውን ሊሠራ ማንም አልከለከለውም። ብዙዎች 

ሞክረው አልቻሉትም። ዛሬም በግላችንም ይሁን በማህበር ጌታ ሥራውን 

ሊሰራ ማንም አይከለክለውም።  

ጥናት አሥራ ሁለት 

የእግዚአብሔር መንግስት ትምህርቶች (በምሳሌ) 

የተደበቀ ሀብትና የዕንቁ ምሳሌ 

ክፍል ፬  

ማቴዎስ 13፡44-46 

ዓላማ 

መንግስተ ሰማይ ዋጋ አለው ብለን ከምንገምተውና ከምናስበው ነገር 

ሁሉ በላይ የከበረ መሆኑን ለማስገንዘብ እና በዚህ ምድር ይህን ጸጋ 

ለመቀበል መክፍል ያለብንን ሁሉ ዋጋ እንድንከፍል ማሳሰብ ።  

መግቢያ  

ከዚህ በፊት በነበሩ ጥናቶች ሰው ልቡን ቢሰጥ የእግዚአብሔርን 

መንግስት (የዘላለም ህይወት) ሊያገኝ እንደሚችል፣ሠይጣን በተለያዩ 

መንገዶች ይህንን መንግስት ለማጥፋት ቢሞክርም እንደማይችል እና 

መንግሥቱ ትንሽ ጅማሬ ቢመስልም የሚሰፋ እንደሆነ አይተናል። በዚህ 

ጥናት ደግሞ ይህ መንግስት (የዘላለም ህይወት) ከሚገመተው በላይ እጅግ 

ውድ ስለሆነ ውድ ዋጋ መክፈል እንዳለብን ያስተምረናል። በዚህ ጥናት 

የተደበቀ ሀብትና የዕንቁ ምሳሌ እናጠናለን።  

የመወያያ ጥያቄዎች  

1. በምድር ላይ ያለውን የዕንቁን የከበረ ዋጋ ተወያዩበት?  ከዘላለም 

ህይወት ጋር እንዴት ይገናኛል? 

2. በክፍሉ ውስጥ የተጠቀሰውን የነጋዴውን ብልህነት እንዴት ተረዳህው? 

ለእኛ ምን ይጠቅማል? 

3. ይህ ምሳሌ ሉቃ 9፡23-26፣ ማር 8፡36-38 ካለው መል ዕክት ጋር ምን 

ይገናኛል? 

4. ማቴ 19፡16-21 ከዚህ ጥናት ጋር በምን ይገናኛል? ተወያዩ። ምንድ ነው 

ከባዱ ነገር ብላችሁ ታስባላችሁ። 

5. በዚህ መንግስት ውስጥ ማን ሊኖርባት ይችላል? የተረዳህውን ለጥናት 

ቡድንህ አስረዳ?  

6.  ዕብ 11፡23-28 በማንበብ የሙሴ ህይወት ለዚህ ጥናት እንዴት 

ማብራሪያ ሊሆን ይችላል? ተነጋገሩ። 

7. በአሁኑ ዘመን እንደዚህ ዓይነት የህይወት ፈተና ያለባቸው ሰዎች አሉ 

ባልችሁ ታምናላችሁ? እንዴት መርዳት እንችላለን? 

8. የጌታ መንግስት እጅግ ውድ ነው! ምን ዋጋ እየከፈልን እንደሆነ 

እያሰብን ዛሬ ራሳችንን በመጠየቅ ዛሬ እንጸልያለን። 

መደምደሚያ 

በክፍሉ ላይ እንደምንረዳው ይህ የዕንቁን ዋጋ እና የክብርን ነገር 

የተረዳ ነጋዴ ይህን ዕንቁን ባገኘ ጊዜ ያለውን ሁሉ የንብረት ዋጋ ዕንቁ ላይ 

በማዋል የራሱ እንዳደረገ እንመለከታለን። በዚህ ክፍል ውስጥ ጌታችን 

ኢየሱስ በምሳሌ እያስተማረ ያለው ስለ ከበረው፣ምትክ ስለሌለው እና 

ሁሉን ስለሚገዛው መንግስተ ሰማይ ውድነት ነው። መንግስተ ሰማይ ሰው 

በምድር ላይ ሊያገኘው ከሚችለው ማናቸውም የከበረ ነገር በላይ ከፍ ያለ 

ዋጋ እንዳለው ያስረዳል። ይህ መንግስት እንደ ምድራዊ መንግስት 

የማይሸረሸር፤ የማይፈርስ እና የማይሻር ለዘላለም የጸና መንግስት ነው 

(ዳን 4፡3)። እንግዲህ ወደ ዚህ ወደ ከበረው መንግስት እንድንገባ ከዚህ 

ሊጠፋ ካለው የዓለም ክብር ሁሉ አብልጠን ህይወታችንን ለኢየሱስ ሙሉ 

ለሙሉ መስጠት እና ማስገዛት አለብን (ሉቃ 9፡23-26)። ልንከፍል 

የምንችለውን ሁሉ መክፈል አለብን። ሁሉም ከንቱ የከንቱ ከንቱ ነው 

(መክ 1፡1)!!!  

አሥራ ሶስት 

የእግዚአብሔር መንግስት ትምህርቶች በምሳሌዎች 

ክፍል ፭ 

የመረብ ምሳሌ እና ከልብ ያለማመን ውጤት 

ማቴዎስ 13፡ 47-58 

ዓላማ 

የመንግስተ ሰማያት ነዋሪዎች እነማን እንደሆኑ መመልከት።  

መግቢያ  

የመረቡ ምሳሌ በማቴ 13፡37-43 እንደተጠቀሰው እንደ እንክርዳዱ 

ምሳሌ ተመሳሳይ የሆነ ትምህርትን ያስተላልፋል ማለትም በጌታ ዳግም 

ምጽዓት ወይም በዚህ ዓለም መጨረሻ ኃጢአተኞች ከጻድቃን ተለይተው 

ወደ ዘላለም ሞትና ወደ ዘላለም ህይወት እንደሚገቡ ይናገራል። አንድ ዓሳ 

አጥማጅ ሰው መረቡን በባህር ላይ በሚጥልበት ጊዜ ምን እንዳጠመደ 

በውል ለይቶ ማወቅ አይችልም። ነገር ግን ወደ ባህር የተጣለው መረብ 

መልካምና መልካም ያልሆኑ ዓሶችን ይይዛል። ስለዚህ የመለየት ሥራ 

የሚሰራው መረቡ ወደ ባህሩ ዳርቻ ተጎትቶ ከወጣ በኋላ ነው።  

የመወያያ ጥያቄዎች 

1. የመረብን አገልግሎት በግልጽ ለጥናት ቡድንህ አስረዳ?  

2. ማቴ 13፡47 ደግሞ መንግሥተ ሰማያት ወደ ባሕር የተጣለች ከሁሉም 
ዓይነት የሰበሰበች መረብን ትመስላለች በዚህ ክፍል ባህርና መረብ 

ምንን እንደሚያመለክቱ ተነጋገሩ። 

3. የመረቡ ምሳሌ ከእንክርዳዱ ምሳሌ ጋር በምን ይገናኛል? 

4. ዓሳው ከተጠመደ በኋላ መልካሙንና መጥፎውን የመለየት ሥራ 

የሚከናወነው መቼ ነው? ምሳሌው ምንን እንደሚያስተምር ተወያዩ?  

5. በቁጥር 48 ላይ “ውጭ” ተብሎ ለተጠቀሰው ቃል እኩል ወይም 

ተመሳሳይ ትርጉም ያለው ቃል በቁጥር 49 ላይ የትኛው ነው? ምንን 

ያስተምራል?  

6. ሁሉም ሰው መንግስተ ሰማይ የመግባት እድሉ ተሰጥቶታል? 

አልተሰጠውም ካላችሁ ለምን? 

7. ማቴ 13፡53-58 ከምሳሌዎቹ ጋር እንዴት ይገናኛል? 

8. ስለ ዓለም መጨረሻ ከዚህ ምሳሌ ምን እንማራለን? 

 

መደምደሚያ 

“. . . ፤ የተጠሩ ብዙዎች፥ የተመረጡ ግን ጥቂቶች ናቸውና።” 

የዚህ ጥናት ዋና መልዕክት የሚከተለው ጥቅስ ነው፦ እንዲሁ ኋለኞች 
ፊተኞች፥ ፊተኞችም ኋለኞች ይሆናሉ፤ የተጠሩ ብዙዎች፥ የተመረጡ ግን 

ጥቂቶች ናቸውና (ማቴ 20፥16)። እንዲሁም በማቴ 22፡14 ተመሳሳይ ነገር 

ይናገራል፥ የተጠሩ ብዙዎች፥ የተመረጡ ግን ጥቂቶች ናቸውና ። 

መንፈሳዊ ፍሬ እያፈራን፥ ማለትም ለጌታና ለህዝቡ ሽንገላ የሌለበትን 

የወንጌሉን ፍቅር የምናሳይ ከሆንን በመረቡ ውስጥ እንዳሉት ዓሶች ምሳሌ 

እንሆናለን፤ ካልሆነ ግን በመረቡ ውስጥ እንዳልተፈለጉ ተፈጥሮዎች ምሳሌ 

እንሆናለን።  ወንጌልን እንስበክ! ሰውን ሁሉ እንውደድ! ከስህተት 

ትምህርት እንጠበቅ! ለጌታ ክብር እንኑር! አሜን! 

ጥናት   አሥራ አራት 

የትልቅነት ባሕሪያት 

የንባብ ክፍል:- ማቴዎስ 18:1-35 

ዓላማ:- 

በጥናቱ አውድ መሰረት ለትልቅነት የሚያበቁ ባሕሪያትን ለማወቅና 

ወደዚያም ስለማደግ አስፈላጊነት ማስገንዘብ፤ 

 

መግቢያ:- 

 

ይህ ክፍል በእግዚአብሔር ቃል መስፈርት መሰረት በክርስቲያን 

ወንድማማቾች (እህትማማቾች) መካከል ሊኖር የሚገባውን ግንኙነት 

የሚያብራራ ሲሆን፥ በተለይም በሁለት ዋና ዋና ባህሪያት ማለትም 

በትሕትናና በይቅርታ አስፈላጊነት ላይ ያተኩራል። ከቁጥር 1-14 ባለው 

ክፍል ላይ የተገለጠው ትምህርት ሰው በእግዚአብሔር ፊት ታላቅ ሆኖ 

ለመገኘት ራሱን ትሁት ማድረግ እንደሚገባው ያሳያል። ከቁጥር 16-35 

ባለው ክፍል ደግሞ በችኮላና በጥድፊያ በሌሎች ላይ ከመፍረድ ይልቅ 

ለደካሞችና ለወደቁት ብንጸልይላቸው ይቅርታን ሊያገኙ እንደሚችሉ 

ያስተምረናል። 

የመወያያ ጥያቄዎች 

1. ማቴ 18፡1-3 መሰረት መንግስተ ሰማያትም ሊገባ የሚችለውና 

በመንግስተ ሰማያት ታላቅ የሆነ ማን ነው? 

2. በማቴ 18፡4 ላይ ኢየሱስ ስለ ታላቅነት ባስተማረውና በማቴ 20:25-

28 መካከል ያለው ልዩነት ምንድን ነው? 

3. “እንደነዚህ ያለውን አንድ ሕጻን” የሚለውና “ከእነዚህ ከታናናሾቹ 

አንዱን” የሚለው ሀሳብ የሚያመለክተው ምን ዓይነት ክርስቲያኖችን 

ነው? ለምን? 
4. እግዚአብሔር በሕጻን የመሰላቸውን አዲስ አማኞች ጠባቂ መላዕክት 

እንዳደረገላቸው/እንዳላቸው በማቴ 18፡10 ላይ ተገልጾልናል። ይህ 

ምንን ያመለክተናል? 

5. ከቁጥር 1-14 ባለው ክፍል ምን እናስተውላለን? 

6. ከቁጥር 15-18 እኛም ሰዎች ስለሆንን በችኮላና በኩሩ ልብ በሌሎች ላይ 

ከመፍረድ ይልቅ ማድረግ ያለብን ምንድን ነው? 

7. ከቁጥር 23-35 የበደሉንን ሁሉ በትህትና ይቅር ማለት ያለብን በምን 
ምክንያት ነው?  

8. በማቴዎስ 18:24 መሰረት በሰማያት ያለው የአባታችን ፈቃድ ምንድን 

ነው? 

9. ከቁጥር 15-20 ላይ በተገለፀው መሰረት ከበደለን ወንድም ጋር በምን 

ዓይነት መንገድ ነው ሰላምን እንድንፈጥር የታዘዝነው ?  

10. ከቁጥር 32-35 እኛ የበደሉንን ይቅር ባንል እግዚአብሔር በዚህ ነገር 

እንደሚጠይቀን የተገለጸው እንዴት ነው?  

መደምደምያ 

 
በአጭሩ ከዚህ ጥናት የሚከተሉትን ነጥቦች በዋናነት ተመልክተናል፡- 

 በማንም ላይ ሳንፈርድ ዝቅ ብሎ በማገልገል በመንግስተ ሰማያት 

ትልቅ መሆን እንደሚቻል (ቁጥር 4-5)፥ 

 ለሌሎችም ሆነ ለራሳችን ማሰናከያ ልንሆን እንደምንችል አውቀን 

መጠንቀቅ እንደሚኖርብን  (ቁጥር 6-9)፥ 

 የተሰናከለን ማፅናናት፣ መጠገንና ማደስ አስፈላጊ እንደሆነ      

(ቁጥር 10-20)፥ 

 ገደብ የለሽ ይቅርታም ማድረግ እንዳለብን (ቁጥር 21-35) 
          አይተናል። የተማርነውን በተግባር መግለጥ እንችል ዘንድ ጌታ 
ጸጋውን ያብዛልን። 

የማቴዎስ ወንጌል ምዕራፍ 23-25  ጥናት 

ጥናት አሥራ አምስት 

የንባብ ክፍል ማቴ 23፥1-22 

ዓላማ፦ 

ከግብዝነት እና የራስን ክብር ከመፈለግ ሩጫ ህይወታችንን በመጠበቅ 

እውነተኛ የጌታ ተከታዮች እና አገልጋዮች ለመሆን እንድንነቃቃ ለማሳሰብ 

ነው። 

 

መግቢያ፦ 

በጥናቱ አጠቃላይ መግቢያ ላይ እንደተጠቀሰው አንዳንድ ሰዎች 

አምስተኛውን የትምህርት ክፍል ከማቴዎስ ወንጌል ምዕራፍ 24-25 

ብለው ቢያስተምሩም የዚህ ጥትናት ዝግጅት ክፍል ማቴ 23-25 እንደሆነ 

ያምናል። ይህ ደግሞ የአስተምህሮ ችግር ስላልሆነ አይለያይንም፤ 

እንደተረዳነው ከፋፍለን ማጥናት እንችላለን።  ፈሪሳውያን እና የኦሪት ሕግ 

መምህራን የሚባሉት አምስቱን የብሉይ ኪዳን የሙሴ መጽሐፍት ወይንም 

በሌላው መጠሪያቸው የሕግ መጽሐፍት የሚባሉትን ሙሉ በሙሉ 

የሚቀበሉ ሲሆን በትምህርታቸው ውስጥም ከፍተኛውን ስፍራ 

ይሰጡታል፤ ቢሆንም ግን የትምህርታቸው ጭብጥ ሲታይ በሥነ መለኮት 

ላይ ሳይሆን በሥነ ምግባር ላይ ያተኮረ ነው። ከዚህ ጎን ለጎንም የትውፊት 

መጽሐፍት የሚባሉትን (ከአምስቱ የሙሴ መጽሐፍት ውጭ ያሉትን  

በትውፊት መልክ የጻፉትና ያዘጋጇቸውንም ጨምረው) የእምነታቸው እና 

የትምህርታቸው መሰረት አድርገው የሚቀበሉ መሆናቸው ሊሰመርበት 

ያስፈልጋል። ከዚህ የተነሳ ነው ፈሪሳውያን እና የኦሪት ሕግ መምህራን 

በጸጋ ተሞልቶ እንደ ሰው ያውም የባሪያን መልክ ይዞ ሊታደጋቸው 

የመጣውን ጌታን በመንገድ ሊያልፉት የበቁት።  

ከዚህ ቀጥሎ ባለው ክፍል ስለ ህይወት እና በትህትና ስለሚሆን 

አገልግሎት ከማቴዎስ ወንጌል ምዕራፍ 23 እናጠናለን (ክፍሉ ከማቴ 24 

እና 25 ጥናት ጋር ተያያዥነት አለው። 

የመወያያ ጥያቄዎች 

1. በማቴ 23፡1 መሠረት ጌታ ኢየሱስ እያስተማራቸው ስለነበሩት 

ታዳሚዎች ተወያዩ? ምን ዓይነት ሰዎች ናቸው?  

2. በቁጥር ሁለት ኢየሱስ ይናገርበት እና ያስተምርበት የነበረው ርዕስ 

ምንድን ነበር? 

3. ቁጥር ሶስት ላይ ጌታ ለደቀመዛሙርትና ለህዝቡ ይነግራቸው የነበረው 

ምንድን ነው?   

4. የሚያስተምሩትን ማድረግ እና ተግባራቸውን መከተል የለባችሁም 

ያለበት ምክንያት ምንድን ነው? 

5. በማቴ 23፡3-8 እንደተገለጸው የህግ መምህራን እና የፈሪሳዊያን ዋና 

መለያ ወይንም ባህሪያቸው ምንድን ነው? በዝርዝር ተወያዩበት። 

6. እነዚህ መምህራን እና ፈሪሳዊያን በህይወታቸው በቀዳሚነት 

የሚፈልጉት ዋነኛ ነገር ምንድን ነው? በዚያ ፈንታ መፈለግ ወይንም 

ማድረግ የነበረባቸውስ ምን ነበር?  

7. በቁጥር 9-13 ለደቀመዛሙርቱ እና ለህዝቡ ጌታ የሰጠው ምክር እና 

ትእዛዝ ምንድን ነው?  በዝርዝር ተመልከቱት። 

8. ቁጥር አስራ አንድ ላይ “ከመካከላችሁ ከሁላችሁ የሚበልጠው 

አገልጋያችሁ ይሁን” የሚለውን ሀሳብ እንዴት ትረዱታላችሁ? 

9. ግብዝነት እና የክብር ስም ለማግኘት የሚደረግ ሩጫ እስካለ ድረስ 

እውነተኛ የጌታ አገልጋይ መሆን የማይቻለው ለምንድን ነው ትላለህ? 

10. በቁጥር አስራ ሁለት ‘ከፍ የሚለው የሚዋረደው’ እና ‘ዝቅ የሚለው 

ደግሞ የሚከብረው’ እንዴት ባለ መንገድ ነው ትላላችሁ? 

11. በማቴ 23፡13-15 ጌታ ኢየሱስ “ወዮላችሁ!” የሚለውን አስፈሪ 

ማስጠንቀቂያ የሰጠበት ምክንያት ምንድን ነው ትላለህ? ፍርዳቸው 

አስከፊ የሚሆንበትስ ምክንያት ምንድን ነው? 

 

(ቀጥለው ያሉትን ጥያቄዎች በሚቀጥለው የጥናት ጊዜ 

ልትወያዩባቸው ትችላላችሁ) 

 

12. በማቴ 23፡16-22 ጌታ በትምህርቱ መካከል ሁለተኛውን “ወዮላችሁ!”  

ያቀረበው እንዴት ባለ መንገድ ነበር? የእነዚህ ሰዎች ዋና ችግራቸው 

ምንድን ነበር? 

13. በዚሁ ክፍል እነዚህ ሰዎች ማየት የተሳናቸው ዋና ነገር ምንድን ነው? 

ሰው የነገሮችን ትክክለኛ ዋጋ ማየትና መረዳት የሚችልበት ፀጋ እንዴት 

ማግኘት እንደሚችል ተነጋገሩ? 

 

14. በማቴ 23፡23-24 ላይ ፈሪሳውያን “ወዮላችሁ!” የተባሉበትን 

ምክንያት ተወያዩበት።  

15. በእነዚሁ ቁጥሮች መሰረት መንፈሳዊ ዓይኖቻቸው አጥርተው ማየት 

ስለተሳናቸው የተደባለቀባቸው እና የተምታታባቸው በሌላ አባባል 

የገጠማቸው የዕይታ ዝብርቅርቆሽ ምንድን ነበር? ይሄ ትክክለኛ የሆነ 

የመንፈሳዊ እውቀት መሰረት አለማግኘት ወደ ምን እንዳመራቸው 

ተመልከቱ? 

16. በእግዚአብሔር ዕይታ ቀዳሚ ሊሆን የተገባው ነገር ምንድን ነበር? 

እንዴት ነው ቅደም ተከተሉን ማስተካከል የሚችሉት? 

17. በማቴ 23፡25-28 መሰረት ሌላው “ወዮላችሁ!” የተባሉበት ችግራቸው 

ምንድን ነበር? የችግራቸውስ መንስኤው ምንድን ነው ትላላችሁ?  

18. ለሌሎች ዕይታ ሲባል ውጫዊውን ማንነት መገንባት የሚያስከትለው 

ችግር ምንድን ነው? 

19. ከቁጥር ሃያ ዘጠኝ እስከ መጨረሻ ቁጥሮች ያለውን ሀሳብ እንዴት 

ነው የምትረዱት? የነቢያት ገዳይ ከነበሩት አባቶቻቸው ያላቸው የጋራ 

ነገር ምንድን ነው? 

20. በእነዚሁ ቁጥሮች መሰረት ከሚመጣባቸው ፍርድ ሊያመልጡ 

የሚችሉበት አንድ እና ብቸኛ መንገድስ ምንድን ነው? የተሰጣቸውን 

ዕድል ያልተጠቀሙበት ምክንያትስ ምንድን ነው?  

21.  ለእራሳቸው የከበረ ስፍራ እና ስምን መፈላለጋቸው ሌሎችን 

እንዳይቀበሉ ምን ያህል እንቅፋት ሊሆን እንደሚችል ታያላችሁ? ምን 

ያስተምረናል? 

22. የማቴ 23 ዋና መልዕክት ለምትወዱት አገልጋይ የማካፈል ዕድል 

ቢገጥማችሁ እንዴት ታስረዱታላችሁ?  

23. በኑሮአችንና በአገልግሎታችን ‘የታይታ’ ፈተና እንዳይጥለን ራሳችንን 

እያየን እንጸልያለን? 

 

መደምደምያ 

ጌታን እየተከተልንና እርሱን እያገለገልን ነው እያልን ሳናውቀው በግብዝነት 

እና የእራሳችንን ክብር በመፈለግ ወጥመድ ልንጠላለፍ የምንችልባቸው 

አጋጣሚዎች ሊኖሩ ይችላሉ። ስለዚህ ቆም ብለን ህይወታችንን ከግብዝነት 

እርሾ እና የእራስን ክብር ከመፈለግ ወጥመድ የጸዳን እንደሆንን 

መመርመር ያስፈልገናል። እንድንታረምበትና እንድንማርበት እግዚአብሔር 

በተለያየ መንገድ እንደሚናገረን እናምናለን።  በማቴ 23 ጥናት እንዲህ 

ዓይነቱን ምክርና እና ተግሳጽ እግዚአብሔር ሲሰጠን ለጥቅማችን ስለሆነ 

በትህትና እራሳችንን እንድናይበት እና መንገዳችንን እንድናስተካከልበት 

ይገባል።  ‘እንዲህ ዓይነቱ ችግር የለብኝም’ በማለት ፈንታ እራሳችንንም 

ሆነ ሌሎችን በጌታ ፊት በጸሎት ማቅረብ ተገቢ ነው። 

የማቴዎስ ወንጌል ምዕራፍ  24 - 25 

መንደርደሪያ ሃሳብ፡ 

ይህ ጥናት የማቴ 24 እና 25 ጥናት መነሻ ከምዕራፍ 16 ከቁጥር 13-21 

ካለው ክፍል ተነስቶ አንዳንድ ሃሳቦችን መዳሰስ ያስፈልጋል። በምዕራፍ 16 

ከቁጥር 13-21 ባለው ክፍል ውስጥ ንጉሡ አዳኝ የሆነው ጌታችን 

ከደቀመዛሙርቱ ጋር ፊልጶስ ቂሳርያ በተባለ ስፍራ፤ ሰዎች ስለ እርሱ 

ማንነት ምን እንደሚሉና ደቀ መዛሙርቱም እራሳቸው ስለ ማንነቱ ምን 

እንደሚሉ ሲጠይቅና ሲወያይ እንመለከታለን። በወቅቱ ሰዎች ስለ እርሱ 

ማንነት ብዙ ይሉ ነበር። የጌታ ሃሳብ ግን የደቀ መዛሙርቱ ምላሽ ላይ 

ያተኮረ እንደነበር ማሰብና መገመት ስህተት አይሆንም። ለምን ግን ጌታ 

እንዲህ ያለውን ወሳኝ ጥያቂ በፊልጶስ ቂሳርያ ማቅረብ ፈለገ? የሚለውን 

ጥያቄ ለግል ጥናቶቻችን በልቦናችን ጭረን፤ ለጥያቄው የተሰጠው ምላሽ 

ያስከተለውን የመልዕክት ሂደት እንመልከት። “አንተ ክርስቶስ የሕያው 

እግዚአብሔር ልጅ ነህ” ከሚለው የጴጥሮስ መልስ በኋላ የሚከተለውን 

ሃሳብ እናገኛለን፤  

ኢየሱስ ከዚያ ጊዜ ጀምሮ ወደ ኢየሩሳሌም ይሄድ ዘንድ 
በዚያም በሽማግሌዎች፣ በካህናት አለቆችና በኦሪት ሕግ 
መምህራን እጅ መከራን ይቀበልና ይገደል ዘንድ በሦስተኛው 
ቀን ከሞት ይነሣ ዘንድ እንደሚገባው ለደቀ መዛሙርቱ 
ይገልጽላቸው ጀመር (ማቴ 16:21)። 

“ከዚያ ጊዜ ጀምሮ...’’ የሚለው ጅምር ዓረፍተ ነገር፤  እግዚአብሔር 

በመንፈሱ የልጁን ማንነት ለደቀ መዛሙርቱ ከገለጠ በኋላ መሆኑን 

ከአውዱ እንረዳለን። ይህ ከላይ ያነሳነው ጥቅስ ንጉሡ (የዳዊት ልጅ) 

ክርስቶስ የሚጠብቀውን መከራ የሚያሳይ፤ በተጨማሪም በታሪኩ ሂደት 

ውስጥ ቀጣዩ ጉዞ ወደ ኢየሩሳሌም መሆኑን የሚያመለክት ነበር። ክርስቶስ 

መከራ እንደሚቀበል ማወቅ፤ ደቀ መዛሙርቱ ሊሰሙት የሚፈልጉት ዜና 

ስላልነበር በተደጋጋሚ ሊነግራቸውና ሊያዘጋጃቸው ከሚፈልገው ሃሳብ 

ይሸሹ ነበር። እንደዚያ እንዲሆኑ ካደረጋቸው ምክንያቶች አንዱ ስለ 

እግዚአብሔር መንግስት የነበራቸው መረዳት ሚዛን የጠበቀ ስላልነበር 

እንደሆነ ከቀጣዮቹ ምዕራፎች መገንዘብ እንችላለን።  

በወቅቱ የነበረውን የሮም ቀንበር ሰብሮ፣ የእስራኤልን መንግስት መልሶ 

መስርቶ፣ ሲነግሥና እነርሱን ከስሩ ሲሾማቸው ማየት ነበርና ሃሳባቸው፤ 

እኔ እበልጥ ይሆን ይባባሉም ነበር። ጌታም በተደጋጋሚ ወደ መከራው 

ጉዳይ ይመልሳቸው ነበር። ከፊልጶስ ቂሳርያ ከስድስት ቀን በኋላ 

“በመገለጥ” ተራራ ላይ የነበረውም ክስተት ከመከራው ጋር የተያያዘ 

እንደነበር ክፍሉን ከሌላ የወንጌል ክፍል ጋር አመሳክረን ስናነበው 

እንረዳለን። በተራራው ላይ ከጌታ ጋር የነበሩት የሶስቱ የደቀ መዛሙርት 

ፍላጎትና ምላሽ ከላይ ያነሳነውን ሃሳብ የሚያጠናክር ይመስላል። በምዕራፍ 

18 ላይ የሚታየው “ማን ይበልጣል?” ጥያቄና ሙግት፥ በተጨማሪም 

በምዕራፍ 20 ቁጥር 20 የነዘብዴዎስ እናት ሁለቱ ልጆቿ እንዲሾሙላት 

ያቀረበችው የተሳሳተ ጥያቄ የደቀ መዛሙርቱን መረዳትና ፍላጎት የሚያሳዩ 

መለኪያዎች ናቸው። 

ኢየሱስ ወደ ኢየሩሳሌም በመሄድ ላይ ሳለ ዐሥራ ሁለቱን ደቀ 
መዛሙርት ለብቻቸው ወስዶ እንዲህ አላቸው፡- እንግዲህ ወደ 
ኢየሩሳሌም መሄዳችን ነው፤ የሰው ልጅ ለካህናት አለቆች 
ለኦሪት ሕግ መምህራን አልፎ ይሰጣል እነርሱም እንዲሞት 
ይፈርዱበታል፤ እንዲያላግጡበት፣ እንዲገርፉትና እንዲሰቅሉት 
ለአሕዛብ አሳልፈው ይሰጡታል በሦስተኛውም ቀን ከሞት 
ይነሳል (ምዕራፍ 20፥17-19) 

ከፊልጶስ ቂሳርያ የተነሳውን ንጉሥ፤ “ሆሣዕና ለዳዊት ልጅ፤ በጌታ ሥም 

የሚመጣ የተባረከ ነው ...” እየተባለለት በታላቅ ክብር ወደ ኢየሩሳሌም 

ሲገባ በምዕራፍ 21 ከቁጥር 1-11 ላይ እንመለከታለን።     

ምዕራፍ 23 ላይ ያጠናነውን ሃሳብ ሳንዘነጋ፤  አሁን ለመንደርደሪያ 

ያነሳናቸውን ነጥቦች ቋጭተን ምዕራፍ 24 እና ምዕራፍ 25ን ወደ 

መመልከት እንለፍ።  ሁለቱም ምዕራፎች በርካታ ቁጥሮችን የያዙና ብዙ 

ጉዳዮችን የሚዳስሱ ስለሆኑ የተረፉትን ምዕራፎች ለመመልከት ጊዜ 

እንዳያጥረን በማሰብ እያንዳንዱን ምዕራፍ ቢያንስ በሶስት ቦታ ከፍለን 

ለማጥናት እንሞክራለን። 

 
 

ጥናት   አሥራ ስድስት 
ማቴ ምዕራፍ 24 

ክፍል ፩ 
   የንባብ ክፍል  ማቴ 24፡1-14 

ማቴ 24፡1-3 
ዓላማ፦ 
በክፍሉ ውስጥ ጌታ ስለ ዓለም መጨረሻና ዳግም ስለ መምጣቱ 
የሰጣቸውን ምልክቶች ማስተዋል፤ ምልክቶቹ በሚፈጸሙበት ዘመንና ጊዜ 
ከአማኝ የሚጠበቀው ምን እንደ ሆነ አውቆና ተረድቶ የጌታን መገለጥ 
በመናፈቅ መኖርን ማነሳሳት። 

መግቢያ:- 

በዚህ ጥናት ውስጥ የምዕራፍ 24ን መግቢያ፣ የምጡንና የመጨረሻውን 

ዘመን መጀመሪያ ምልክቶች እንመለከታለን። 

የመወያያ ጥያቄዎች  

1. ከምዕራፍ 23 ጥናት አንጻር፤ የምዕራፍ 24 መግቢያን ስንመለከት፤ በጌታና 

በተቃዋሚዎቹ መካከል ስለ ነበርው ውጥረትና ውዝግብ ምን 

እንገነዘባለን? እስከዚህ ሰዓት ድረስ ነገሮች እንዴት ነበር እየተካረሩ 

የመጡት? (ይህ ጥያቄ ክለሳን ለማነሳሳት ታስቦ የቀረበ ሲሆን፤ አስቀድመን 

አንዳንድ ጉዳዮችን ለክለሳ ብናዘጋጅ በብቃት መወያየት እንችላለን)  

2. ኢየሱስ ከቤተ መቅደሱ ወጥቶ ሲሄድ፤ ደቀ መዛሙርቱ ያደረጉት ምንድን 

ነበር? የጌታስ ምላሽ ምን ነበር? (የቤተ መቅደሱን ውበት አስዩት (ማር13:1-

2፣ ሉቃ 21:5-6)/ እርሱም ስለመፈረሱ ነገራቸው)  

3. በደብረ ዘይት ተራራ ላይ ሳሉ ደቀ መዛሙርቱ የጠየቁት ጥያቄ ምንድን 

ነበር? ማወቅ የፈለጉትስ ስለምን ነበር? 

4. ከቁጥር 5-8 ባለው የንባብ ክፍል ውስጥ የተጠቀሱት የዓለም መጨረሻ 

ምልክቶች ምን ምን ናቸው? 

 እኔ ክርስቶስ ነኝ በማለት በስሜ ይመጣሉ (ቁጥር 5) 

 ስለ ጦርነትና ጦርነትን የሚያናፍስ ወሬ ይሰማል (ቁጥር 6) 

 ሕዝብ በሕዝብ መንግስት በመንግስት ላይ ይነሳል (ቁጥር 

7) 

 ራብ (ቁጥር 7) 

 የመሬት መንቀጥቀጥ (ቁጥር 7) 

5. ከላይ የዘረዘርናቸው አምስት ምልክቶች ከዓለም መጨረሻ አንጻር በክፍሉ 

ወስጥ ምን የሚል ስያሜ ተሰጥቷቸዋል?  

6. እነዚህ የምጡ ጣር መጀመሪያ የተባሉት ምልክቶች ዛሬም በዓለም ወስጥ 

ይታያሉ?ታዲያ ገና አሁንም የምጡ መጀመሪያ ላይ ነው እንዴ ያለነው? 

እንዴት ነው ልንረዳው የሚያስፈልገው? 

7. በዚህ የምጥ ጣር መጀመሪያ ጊዜ ላሉ አማኞች እንዲይደርጉት 

የተስጧቸው ምክር እና ትእዛዛት ምን ምን ናቸው? 

8. ተጠበቁ እና አትደንግጡ የሚሉትን ሃሳቦች በዚህ ዘመን ለምንገኝ አማኞች 

ምን ያኽል አስፈላጊ ናቸው ትላለህ?  

9. ከቁጥር 9-14 ባለው የንባብ ክፍል ውስጥ የተጠቀሱት ምልክቶች ምን ምን 

ናቸው? 

 ለመከራ አሳልፈው መስጠት መገደልና መጠላላት(ቁጥር 9) 

 ስለስሙ መጠላት እና መገደል ( ቁጥር 10) 

 ሐሰተኛ ነቢያት መነሳት (ቁጥር 11) 

 ፍቅር ይቀዘቅዛል (ቁጥር 12) 

 ወንጌል በዓለም ሁሉ ይሰበካል (ቁጥር 14) 

10. ከላይ ባየነው ጥያቄ 4 እና 9 መሰረት ስለ ዓለም መጨረሻ በተሰጡት 

ሁለት ምልክቶች መካከል ልዩነት ካለው ተነጋገሩ? 

11.  ሰዎችን ሁሉ  የሚመለከቱ ምልክቶች የትኞቹ ናቸው? ክርስቲያኖች ብቻ 

ላይ ያተኮሩትስ ምልክቶች የትኞቹ ናቸው? 

12.  የፍቅር መቀዝቀዝ እንደ ምልክት ሆኖ ተቀምጦል፤ ፍቅር እንዲቀዘቅዝ 

ምክንያት የሆነው ምንድን ነበር? ይህ ሃሳብ  ዛሬ እንዴት ሊታይ ይችላል? 

13.  ከወንጌል ስበከት ጎን ለጎን የሐሰተኛ ነቢያት መነሳት በመጨረሻው ዘመን  

ስላለው መንፈሳዊ እንቅስቃሴ ምን ያመለክታል? 

14. ከዛሬው ጥናት  ስለዓለም ፍጻሜ የተለየ የተማርከው ነገር ካለ አካፍል? 

በዚህ መጨረሻ ዘመን እኛስ በህይወታችን እንዴት እንዴት እንኑር?  

 

 

መደምደሚያ 

ጌታ ኢየሱስ ትምህርቱን ከመጨረሱ በፊት የመጨረሻ ዘመን ወይም 

የእርሱን ዳግም ምጽዓት ምልክቶችን ትምህርት አስተማረ። በመጨረሻ 

ዘመን የስህተት ትምህርት እንደሚኖር የስህተት ትምህርት ከመለጠጡ 

የተነሳ “እኔ ክርስቶስ ነኝ” የሚሉ ሁሉ እንደሚነሱ ተናገረ። ሰዎች ክርስቶስ 

ነኝ ማለት የስህተት ሁሉ ጫፍ እንደሆነ አሰማረ። ነገር ግን ወንጌልም 

ቢሆን ጎን ለጎን እንደሚሰበክ ጌታ ኢየሱስ አስተማረ። 

 
ጥናት   አሥራ ሰባት 

ማቴዎስ  ምዕራፍ 24 
ክፍል  ፪ 

የንባብ ክፍል ማቴ 24፡15-35 
ዓላማ፤ 

በዚህ ክፍል ጌታ ስለ ዓለም መጨረሻና ዳግም ስለ መምጣቱ 

የሰጣቸውን ምልክቶችን ማስተዋል፣ምልክቶቸ በሚፈጸሙበት ዘመንና ጊዜ 

ከአማኝ የሚጠበቀው ምን እንደ ሆነ አውቆና ተረደቶ የጌታን መገለጥ 

በመናፈቅ መኖርን ማነሳሳት። 

መግቢያ፦ 

በዚህ ጥናት ውስጥ የምዕራፍ 24 ሁለተኛውን ክፍል የመጨረሻው 

ዘመን ምልክቶች እንመለከታለን። 

የመወያያ ጥያቄዎች 

1. ማቴ 24፡15 ላይ ጌታ አንባቢው “ያስተውል” የሚለው ስለምንድን ነው? 

በዚህ ቁጥር ውስጥ ያለው ሃሳብ ከቁ. 2 ሃሳብ ጋር እንዴት ይገናኛል? 

2. በቁ.24፡ 15 መሰረት አማኝ ዘመኑን ለማወቅና ለመመርመር የሚችለው 

እንዴት ነው? 

3. “የጥፋት ርኩሰት” እና “በተቀደሰው ሥፍራ” የሚሉት ሐረጎች 

የሚያመለክቱት ስለ ምንድን ነው? 

4. በቁ.16-18 ለዘመኑ ምልክት ሆኖ የተዘረዘሩት ምን ምን ናቸው? ስለ ምን 

ጉዳይ ያስረዱናል? 

5. ከቁ.19-20 ላይ ያለው ሃሳብ ምንድን ነው? ስለ ዘመኑ ምን ያስረዳናል? 

6. ቁ.21 ከቁ.15 ጋር ይዛመዳል? በሁለቱ ቁጥሮች ለዘመኑ ምልክት ሆኖ 

ስለሚገለጠው የተረዳችሁትን አካፍሉ። 

7. ቁ. 23 እና ቁ.26 ላይ የተሰጠው ምክር ወይንም ማስጠንቀቂያ ምንድን 

ነው? 

8. ቁ. 24 ስለ ሐሰተኛ ክርስቶሶችና ስለ ሐሰተኛ ነቢያቶች መነሳት በመደጋገም 

መጠቀሱ የሚያመለክተው ምንድን ነው?  

9. ቁ. 26, 27 እና 30  ላይ ያሉትን ሃስቦች  በማገናዘብ፤ ስለ ጌታ ዳግም 

አመጣጥ ሁኔታ ከክፍሉ የተረዳኽውን አካፍል? 

10. ቁ. 28 እና ቁ. 29 ላይ የተዘረዘሩት የዓለም መጨረሻና የጌታ ዳግም 

መምጣት ምልክቶች ምንድን ናቸው? 

11. ከ30-31 ባለው ክፍል ከጌታ ዳግም መምጣት ጋር የተዘረዘሩት ሃሳቦች ምን 

ምን ናቸው? 

12. ቁ. 32 ላይ የተጠቀሰችው የበለስ ዛፍ ምሳሌ ምንን ለማስተማር የገባ ነው? 

13. ከዛሬው ጥናት ለየት ባለ መንገድ የተረዳኽው ወይንም ጥያቄ የሆነብህ 

ነገር ካለ አካፍል።  

 

መደምደሚያ 

 

ከክርስቶስ መምጣጥ በፊት የሚሆኑትን ምልክቶች ጌታ በዝርዝር 

በዚህ ክፍል እንዳስተማረ አይተናል። ይህም ደግሞ ምልክቶቹን ስናይ 

ብዙዎቹ እየተፈጸሙ እንደሆኑ ግልጽና በገሃድ የታወቀ እውነት ነው 

(ለምሳሌ በዓለም እየተካሄደ ያለው ጦርነት፣ጥላቻ፣ረሃብ፣የመሬት 

መንቀጥቀጥ እና ወዘተ) ። ይህን በማየት የጌታ ምጽዓት ስለቀረበ እንደ 

አማኞች ልንዘጋጅ ይገበናል። ወንድሞችና እህቶች፣ ሁልጊዜ ተዘጋጅቶ 

መጠበቅ እጅግ ጠቃሚ ነው። 

 
ጥናት   አሥራ ስምንት 

ማቴዎስ ወንጌል  ምዕራፍ 24 
ክፍል  ፫ 

የንባብ ክፍል ማቴ 24፡36- 51 
ዓላማ፤ 

ጌታ በዚህ ቀን በዚህ ሰዓት ይመጣል አይባልም ፤ ምክንያቱም 

ቀኑንና ሰዓቱን የሚያውቅ አብ ብቻ ነውና።   ስለዚህ ማወቅና ማድረግ 

የሚገባንንም እንድናስተውል ማሳሰብ።  

መግቢያ፤ 

ድንገት የሚመጣውን የጌታን ቀን  ነቅተን እንድንጠብቅ የሚያነሳሱን 

እውነታዎችን በዚህ ጥናት ውስጥ እንመለከታለን። ቀኒቷ ግን ድንገት 

እንደምትሆን ከቀጣዮ ክፍል ያስተምረናል። ለተሰጠን አደራ ታማኝ ሆኖ 

መጠበቅ ዋጋ ያለው መሆኑንና ታማኝነትን ማጉደልም አደጋ እንዳለውም 

እናያለን።  

 

የመወያያ ጥያቄዎች 

1. ከዚህ በፊት በነበረው ጥናታችን ስለ ዓለም መጨረሻ እና ስለ ጌታ ዳግም 

ምጽዓት ቀን እና ሰዓቱን በተመለክት ጌታ ለደቀመዛሙርቱ የተሰጠው 

መልስ ምን ነበር?  

2. ጌታ በዚህ ቀንና በዚህ ሰዓት ነው የሚመጣው ብለው በደፍረት የሚናገሩ 

ሰዎች፤ የሳቱ የሚሆኑት ከምን የትነሳ ነው? 

3. ቁ. 39 ጌታ በኖህ ዘመን የነበረውን የጥፋት ውሃ በምሳሌ ማቅረቡ ምንን 

ለማጠናከረ ፈልጎ ነው? 

4. ቁ. 40- 43 ጌታ ዳግም ሲመጣ ሰዎችን የሚያገኛቸው በምን ሁኔታስ ውስጥ 

ነው? ለደቀመዛሙርት የተሰጠው ምክር እና ማስጠንቀቂያ ምንድን ነው? 

ለምን? 

5. ጌታ ስለ ሌባ አመጣጥ የሚናገረው ምንን ለማስረዳት ነበር? ከቁጥር 37-

38 ሃሳብ ጋር እንዴት ሊዛመድ ይችላል? 

6. ማቴ 24፡ 45- 47 የምናየውን አገልጋይ ታማኝና ልባም ሊያሰኘው 

የሚቸለው ነገር ምን ነበር? ይህስ ነቅቶ ስለመጠበቅ የሚለውን ሃሳብ 

እንዴት ያብራራልናል? 

7. ሌላኛውን አገልጋይ ክፉ ሊያሰኙት የቻሉት ተግባራትና አስተሳሰብ ምንድ 

ነው? እንዲህ ላለው አገልጋይ እጣ ፈንታው ምንድን ነው? 

8. ከዛሬው ጥናት ለየት ያለ የተረዳኽው ወይንም ጥያቄ የሆነብህ ነገር ካለ 

አካፍል።  

መደምደሚያ 

  “ጌታችሁ በምን ሰዓት እንዲመጣ አታውቁምና እንግዲህ ንቁ”። 

እዚህ ክፍል ጌታ መቼ ይመጣል ለሚል ጥያቄ መልስ አግኝተናል። ቀኑንና 

ሰዓቱን ማንም እንደማያውቅ ጌታ በግልጽ አስቀምጦታል። እንደ ኖህ ጊዜ 

የማያቋርጥ ዝናብ እንደጀመረ ወይም ደግሞ እንደ ሌባ መቼ እንደሚሆን 

አናውቅምና ካላይ ቃሉ እንደነገረን ተግተን እንጠብቅ። ሌሎችንም በርቱ 

እንበላቸው። “ስለዚህ እናንተ ደግሞ ተዘጋጅታችሁ ኑሩ፥ የሰው ልጅ 

በማታስቡበት ሰዓት ይመጣልና” (ማቴ 24፡44)። 

 
ጥናት   አሥራ ዘጠኝ 

የማቴዎስ ወንጌል ምዕራፍ 25 
ክፍል ፩ 

ማቴ 25፡ 1-13 
የዐሥሩ ልጃገረዶች ምሳሌ 

ዓላማ፦  

በጥንቃቄ የጌታን ዳግም ምጽዓት እንድንጠብቅ ማሳሰብ 

መግቢያ፦ 

ድንገት የሚመጣውን የጌታ ቀን ፤ ነቅተን እንድንጠብቅ የሚያነሳሱን 

እውነታዎች በዚህ ጥናት ውስጥ እንመለከታለን። ነቅቶ መጠበቅ የሚለው 

ሃስብ በዚህ ክፍል ውስጥ በመብራትና የመብራት ዘይት ይዞ በመገኘት  

ተብራርቷል። ስለዚህም ዘይታችን ሞልቶ እያበራን ጌታን እንድንጠብቅ 

ከቃሉ እንማራለን። 

የመወያያ ጥያቄዎች 

1. ማቴ 25፡1 ላይ መንግሥተ ሰማይ በምን ተመስላለች? 

2. በዚህ ክፍል የተጠቀሱትን ቆነጃጅት በሁለት የተለያየ ጎራ እንዲከፈሉ 

ያደረጋቸው ምክኒያት ምንድን ነው? 

3. መጽሐፍ ቅዱስ ሰነፍ የሚላቸው ምን ዓይነት ሰዎችን ነው? ልባሞችስ 

የሚባሉት ምን ዓይነት ሰዎች ናቸው? 

4. በቁ. 5 ላይ  ቆነጃጅቶቹ ሃላፊነታቸውን ወይንም ተግባራቸውን  

እንደሚገባ እንዳይወጡ ያዘናጋቸው ነገር ምንድን ነው ትላለህ? 

5.  ለመንፈሳዊ አዚም, ዝለት,  ድንዛዜ ብሎም ለመንፈሳዊ እንቅልፍ 

ምክኒያት ይሆናሉ የምትላቸው ነገሮች ምንድን ናቸው?   

6. በቁ. 6-7  በእኩለ ሌሊት ላይ ቆነጃጅቱ የሰሙትና ያደርጉት ምን ነበር? 

7. ቁ. 9 ላይ ያለውን የቆነጃጅቱን ምላሽ ወይንም ተግባር እንዴት 

እንመለከተዋለን? 

8. በቁ. 10 ሙሸራው የመጣው በምን ጊዜ ላይ ነበር?  

9. ቁ. 12 የሰነፎቹ ወይንም የዝንጉዎቹ ቆነጃጅት ዕጣ ፈንታ ምን ነበር? ለዚህ 

ተጠያቂው ማን ነው? 

10. የቆነጃጅቱ ምሳሌ ዋና መልዕክት ምንድን ነው? የምሳሌውን መልዕክት 

በግልጽ የሚያሳየው ቁጥር የቱ ነው? ለምን? 

11. ዛሬ ይህ ምሳሌ በእኛ ሕይወት እንዴት ሊተረጎም ይችላል? እንደ 

መብራትና እንደ ዘይት አድርገን የምንወስደው ነገር ምን ሊሆን ይችላል? 

12. ከዛሬው ጥናት በተለየ መንገድ የተረዳኸው ወይንም ጥያቄ የሆነብህ ነገር 

ካለ አካፍል። 

መደምደምያ 

ይህም ክፍል በድጋሚ የሙሽራውን ኢየሱስ ዳግም መምጣት እጅግ 

ነቅተን መጠበቅ እንዳለብን አስተምሮናል። የኩራዞቻችን ዘይት 

እንዳያልቅና መንፈሳዊ እንቅልፍም እንዳይወስደን እንንቃ! 

 
ጥናት   ሃያ 

የማቴዎስ  ወንጌል   ምዕራፍ  25 
ክፍል  ፪ 

የንባብ ክፍል ማቴ 25፡14-30 
 

ዓላማ፦  

ድንገት የሚመጣውን የጌታ ቀን፤ ነቅተን እንድንጠብቅ የሚያነሳሱን 

እውነታዎች መመልከት፤ 

መግቢያ፤ 

ጌታ በዚህ ቀን በዚህ ሰዓት ይመጣል አይባልም ፤ ምክንያቱም ቀኑንና 

ሰዓቱን የሚያውቅ አብ ብቻ ነውና። ቀኒቷ ግን ድንገት እንደምትሆን 

ከቀጣዮ ክፍል እንመለከታለን። ነቅቶ መጠበቅ የሚለው ሃሳብ በዚህ 

ክፍል ውስጥ ደግሞ ፍሬያማ ሆኖ መጠበቅ በሚል ሃሳብ ተብራርቷል። 

ስለዚህ እኛም በተሰጠን ስጦታ ፍሬያማ ሆነን ጌታን እንድንጠብቅ ከቃሉ 

እንማራለን፤ ማወቅና ማድረግ የሚገባንንም እናስተውላለን። 

 

 

 



71 በ ማ ቴ ዎ ስ ወ ን ጌ ል  ት ም ህ ር ቶ ች ላ ይ የ ተ መ ሠ ረ ተ የ መ ጽ ሐ ፍ ቅ ዱ ስ ጥ ና ት  ለ ተ ሳ ታ ፊ ዎ ች  
 

የመወያያ ጥያቄዎች 

1. 25ቁ. 14-15  ወደ ሌላ አገር የሄደው ጌታ፡ ለባሪያዎቹ ያለውን ገንዘብ 

ያከፋፈለው ምንን መሰረት አድርጎ ነበር? 

2. የመክሊቱ መጠን መለያየት ስለ አደራ ሰጪውም ሆነ ስለ ተቀባዮቹ 

ምን ያስተምረናል?  

3. ጌታቸው ገንዘቡን ያከፋፈለበት ምክንያት ወይንም ዓላማ ምንድን 

ነበር? ተቀባዮቹስ ይህንን ዓላማ የተገነዘቡ ወይንም የተረዱ 

ይመስልሃል?  

4. አደራ ተቀባዮቹ ሃላፊነታቸውን ለመወጣት ወይንም ድርሻቸውን 

ለመፈጸም ይረዳቸዋል ብለህ የምታስበው ነገር ምንድን ነው? 

5.  የሚጠበቅባቸውን ሃላፊነት የተገነዘቡት ወይንም የተረዱት ባሮች 

ሃላፊነታቸውን እንዴት ነበር የተወጡት?  

6. ቁ. 24 -25 አደራውን ሳይወጣ የጌታውን ገንዘብ ወስዶ የቀበረው 

ለድርጊቱ ያቀረበው ምክንያት ምንድን ነበር? 

7. አምስት የተሰጠው አምስት፤ ሁለት የተሰጠው ደግሞ ሁለት 

ከማትረፋቸው ፤ የምንማረው ምንድን ነው? 

8.  ጌታቸው ከሄደበት ተመልሶ በመክሊታቸው ላተረፉት እና ወስዶ 

ለቀበረው የተናገርውን በዝርዝር ተነጋገሩበት?  

9. የተቀበሉትን አደራ የተወጡበት መንገድ ስለ ባሪያዎቹ ባህሪ ወይንም 

ማንነት የሚነግረን ነገር አለ? 

10. የዚህ ምሳሌ ዓላማ ምንድን ነው? ይህስ ዛሬ ከእኛ ህይወት እና 

አገልግሎት ጋር እንዴት ይዛመዳል?  

11.  በተሰጠን መክሊት እያተረፍን ውጤታማ እና ፍሬማ በሆነ ህይወት 

የጌታን ዳግም መመለስ በንቃት እንድንጠብቅ ዛሬም እድል ያለን 

ይመስልሃል? 

12.   ከዛሬው ጥናት የተለየ የተረዳኽው ወይንም ያስተዋልከው ነገር ካለ 

አካፍል።  

 

መደምደምያ 

ጌታ በኤፌ 4፡11-13 ጌታችን ኢየሱስ ክርስቶስ ወደ ላይ በሄደ ጊዜ ለአካሉ 

የተለያዩ ጸጋዎችን እንዳከፋፈለ የጌታ ቃል ይናገራል። እነዚህ ጸጋዎች 

እያንዳንዱ አማኝ ነግዶ ነፍሳትን እንዲያተርፍ የተሠጠ ስጦታ ነው። 

ስለዚህ በተሠጠን መክሊት ማትረፍ እንዳለብን በግልጽ ያስተምራል። 

በተሠጠ መጠን መነገድ አለብን። የእኔ አነሰ የእርሱ በለጠ ማለት 

የምንችልበት መስክ አይደለም። ስጦታዎቹም ተጠያቂዎች እንደሆነን 

መርሳት የለብንም። የንግዱም ውጤት በመጨረሻ የጽድቅ ፍሬ እንደሆነ 

አውቀናል። በትክክል ነግዶ ላተረፈ ጌታም እንዲህ ይላል “አንተ በጎ፥ 

ታማኝም ባሪያ፤ በጥቂቱ ታምነሃል፥ በብዙ እሾምሃለሁ፥ ወደ ጌታህ ደስታ 

ግባ አለው” (ማቴ ፡23)። 

ጥናት   ሃያ አንድ 

የማቴዎስ ወንጌል ምዕራፍ 25 
ክፍል ፫ 

የንባብ ክፍል ማቴ 25፡31-46 

ዓላማ፤ 

በዓለም መጨረሻ የሚሆነውን፥ ስለ መጨረሻ ዘመን ፍርድ በመማር 

በየቀኑ ስለምንኖረው ክርስቲያናዊ ኑሮ እንድንጠነቀቅ ማሳሰብ፤ 

መግቢያ፤ 

በምዕራፍ 24 ደቀ መዛሙርቱ ስለ ዓለም መጨረሻና ስለ ጌታ ዳግም 

መምጣት ያቀረቡት ጥያቄ በዚህ ክፍል በምናየው የመጨረሻ ፍርድ 

ይቋጫል።ጌታ የሰዎችን ውለታ የማይረሳና የሚከፍል መሆኑን በታሪኩ 

ውስጥ እንረዳለን። የጻድቃንን ድል የአመጸኞችንም መጨረሻ እንማራለን 

የመወያያ ጥያቄዎች 

1. በማቴ 25፡31 ላይ ስለ ጌታ ዳግም መምጣት የተሰጠው መግለጫ ምን 

ይመስላል? የዓለምን ኃጢያት የሚያስወግድ የእግዚአብሔር በግ ሆኖ 

ከመጣበት ከመጀመሪያ አመጣጥ በምን ይለያል? 

2. አህዛብም ሁሉ በፊቱ የሚሰበሰበው ለምንድን ነው? በበጎችና በፍየሎች 

የተመሰሉት እነማን ናቸው?  

3. በቀኙ የሚቆሙት እነማን ናቸው? በግራው ከሚቆሙት በምን ይለያሉ? 

4. ንጉሡ በቀኙ የሚቆሙትን እንዴት ባለ መልኩ ነው እያነጋገራቸው 

የምናየው? ጻድቃን ብሎ ያስጠራቸው ጉዳይ ምንድን ነው?   

5. ንጉሡ በግራ ያቆማቸው “ፍየሎቹ” የተረገሙ የሆኑት ከምን የተነሳ ነው? 

6. ማቴ 25፡40 እና በቁጥር 45 ላይ የምናየው ምንድን ነው? ይህንን ጌታ 

በአጽንዖት ከመናገሩ የምንማረው ምንድን ነው? 

7. የጻድቃንና የኃጥአን መጨረሻ ምን ይመስላል? 

8. ማቴ 25፥41 ላይ ፍየሎቹ የሚሄዱበትን የዘላለም ፍርድ ቦታ፤ ጌታ እንዴት 

ባለ መልኩ ይገልጸዋል? ከዚህ ምን እንረዳለን? 

9. ከዛሬው ጥናት የተለየ የተረዳኸው ወይንም ያስተዋልከው ነገር ካለ 

አካፍል። 

መደምደምያ 

በክፍሉ የመክሊት ክፍፍል፣ የመክሊቱ ንግድና ለጎደላቸው አማኞች 

ማካፈልን አገናኝተን ማጥናት እንዳለብን ያስገነዝበናል (ከባለፈው ጥናት 

ጋር እያገናኘን ማጥናት አለብን)። የጽድቅን ፍሬ እና ጽድቅን ገነጣጥለን 

የምናያቸው ነገሮች አይደሉም። በመጨረሻ ጌታ የራሱ የሆኑትን ይለያል።  

በዚህ ክፍል አጠንክሮ የነገረን ነገር ቢኖር ህይወታችንና ጸጋዎቻችንን 

ለሌሎች ማካፈል የጽድቅ ፍሬ እንደሆነ ነው። በሥጋም ካለን ነገር ማካፈል 

ይጠበቅብናል። 

የማቴዎስ ወንጌል አወቃቀር 
በሁለት ይከፈላል፡  

1) የኢየሱስ ማንነት ማቴዎስ 1፡1-4፡11  

፩) ማቴዎስ 1:1-25 ለሁለት ይከፈላል፤  

ሀ  ማቴ 1፡1-17  

ለ ማቴ 1፡18-25  

፪) ማቴዎስ 2፡1~4፡11 ለሁለት ይከፈላል፤  

ሀ* ማቴዎስ 2፡1-23 (ማቴ 1፡1-17 ላይ ሲጨምር)   

ለ* ማቴዎስ 3፡1-4:11 (ማቴ 1፡18-25 ላይ ይጨምራል።)  

2) የኢየሱስ አገልግሎት ማቴዎስ 4፡1-28፡20  

ሀ ድርጊት ክፍል አንድ 4፡12-15 የኢየሱስ አገልግሎት  

ሀ* ትምህርት ክፍል አንድ 5:1-7:29  

ለ ድርጊት ክፍል ሁለት 8፡1-9:38  

ለ* ትምህርት ክፍል ሁለት 10፡1-42  

መ ድርጊት ክፍል ሦስት 11፡1-12:50  

መ* ትምህርት ክፍል ሦስት 13፡1-58  

ሠ ድርጊት ክፍል አራት 14፡1-17:27  

ሠ* ትምህርት ክፍል አራት 18፡1-35  

ረ ድርጊት ክፍል አምስት 19፡1-22:46 (ሌሎች ይህን ክፍል 

ከ19-23 መሆን አለበት ይላሉ። የዚህ ጥናት ዝግጅት ክፍል ከዚህ 
ሀሳብ ጋር አብሮ አይሄድም) 

ረ* ትምህርት ክፍል አምስት 23፡1-25:46 (ከላይ 

እንደተጠቀሰው ማቴ 23 በዚህ ክፍል አይጠቃለልም ይላሉ) 

ሰ ድርጊት ክፍል ስድስት 26፡1-28:15  

ሰ* ትምህርት ክፍል ስድስት 28:16-20 የደቀ መዛሙርቱ 

አገልግሎት (ይህ ክፍል ማጠቃለያ ክፍል ትምህርት እንደሆነ 

የጥናት ዝግጅት ክፍሉ ያምናል) 
የእግዚአብሔር መንፈስ ስላስተማረን ስሙ የተባረከ ይሁን! አሜን። 

 ከማቴዎስ ወንጌል ጥናት ምን ተማርኩ። ከብዙ ነገሮች 5ቱን ብቻ 

እንጥቀስ 

1) ____________________________________________________________________________ 

2) ____________________________________________________________________________ 

3) ____________________________________________________________________________ 

4) ____________________________________________________________________________ 

5) ____________________________________________________________________________ 

ከዚህ በታች ባሉት ክፍት ቦታዎች ማንኛውንም ገንቢ ሀሳቦችን 

በመሪያችሁ በኩል ወደ ቤተ ክርስቲያቷ ትምህርት ክፍል አስተላልፉን 

1) ____________________________________________________________________________ 

2) ____________________________________________________________________________ 

3) ____________________________________________________________________________ 

4) ____________________________________________________________________________ 

5) ____________________________________________________________________________ 

“የጌታ የኢየሱስ ክርስቶስ ጸጋ የእግዚአብሔርም ፍቅር የመንፈስ ቅዱስም 

ኅብረት ከሁላችሁ ጋር ይሁን። አሜን” (2 ቆሮ 13፡14)። 


